
ابتدائیہ

اب اس سوال کا شاید حتمی جواب مل گیا جو صدیوں سے اس کیلئے منتظر تھا۔
نظام مصطفیٰ، نظام خلافت، نفاذ شریعت، نظام مجلس شوریٰ، نظام ربوبیت، امت واحدہ، رب کی دھرتی رب کا نظام، دو قومی نظریہ، اس ’’ستان’’ کا مطلب کیا ؟۔۔۔ وغیرہ وغیرہ!!!
یہ اسلامی نظام آخر ہوتا کیا ہے؟
اسلامی فلاحی ریاست جس میں لوگ صدقات ہاتھ میں لے کے نکلتے ہیں کوئی لینے والا نہیں ملتا، وہ ریاست کیسے بنتی ہے؟ ۔ کیا محض اخلاقی وعظ و تبلیغ سے بھی بھلا ایسے معاشرے قائم ہوتے ہیں؟؟ ۔ کیا اس کی وجہ یہ ہے کہ علم اٹھ گیا ہے یا پہلے واقعی فرشتہ سیرت لوگ پیدا ہوتے تھے اور اب قدرت نے شیطان صفت پیدا کرنا شروع کر دیئے ہیں؟ ؟؟
۔۔۔۔۔ کیا قرآن کی روشنی میں مدون اسلامی آئین اور نظام احتساب و مسئولیت کے بغیر مسلح جہاد جائز ہے؟؟؟ 
۔۔۔۔۔کیا تھیوکریسی کا خواب دیکھنے والی انتہا پسندی کی مظہر تحریکوں کی مجوزہ صوابدیدی آمریت کو اللہ کی حاکمیت قرار دیا جا سکتا ہے؟؟؟                                                                         
 قیامت کی نشانیوں میں سے ایک یہ بھی بیان کی گئی ہے کہ اُس دور میں عِلم اٹھا لیا جائے گا۔ سوچیں کہ موجودہ دَور کونسا ہے؟
آیئے حقیقت منتظر کا لباس مجاز میں مشاہدہ کریں اور دیکھیں کہ کس کس میں اپنے مفادات سے اوپر اٹھ کر پوری انسانیت کی سطح پر سوچنے اور اپنی مفاد پرستانہ خواہش نفس کی گردن پر قدم رکھ کر جنت اور فلاح کی منزل کی طرف آگے بڑھنے کا حوصلہ ہے؟۔۔۔
اور پھر اُس شعوری انقلاب کا اگلا مرحلہ شروع کریں جس کا آغاز چودہ سو برس پہلے ہوا تھا۔
اپنی تنقید اور جرح اردو بلاگ www.kohesafa.blogspot.com پر آویزاں کیجئے تاکہ یہ جرح اور جوابی وضاحت تمام قارئین کے علم میں آئے۔ 
قرار داد مقاصد 
(اللہ کی قسم یہ ناقابل عمل یوٹوپیا نہیں ہے)
ٹیکس فرعونیت ہے۔ اسلام میں ٹیکس حرام ہیں، شدید ضرورت کے وقت بھی صرف اپیل کی جا سکتی ہے، کسی سے کچھ بھی زبردستی وصول نہیں کیا جا سکتا، یہاں تک کہ تعزیرات میں بھی جرمانہ کی سزا شامل نہیں کی جا سکتی۔
کیپیٹل ازم قارونیت (ربوا) ہے اور سوشلزم ظلم ہے، دونوں کی سختی سے ممانعت ہے۔
کرنسی کی ویلیو منجمد ہوتی ہے۔ افراط زر ٹیکس کی ہی ایک قسم ہے جو طاغوت ہے۔
اسلامی جمہوریہ میں دنیا کے ہر مسلمان کو ہجرت کر کے آن بسنے کی تاکید ہوتی ہے۔
امیر مملکت کو عوام سے ہر ہفتے اعتماد کا ووٹ لینا ہوتا ہے۔
تمام افراد ہم پلہ نہیں ہیں، تقویٰ وجہِ اکرام و تکریم ہے۔ علامہ اقبالؒ نے جمہوریت پر کہا تھا کہ اس میں بندوں کو گنا کرتے ہیں تولا نہیں کرتے، اسلام میں ایثار اور تقویٰ کے ترازو پر بندوں کو تولا جاتا ہے، محض گنا نہیں جاتا۔
مساوات کے لیے سرکاری اہلکار کا یکساں گریڈ اور تنخواہ، فرق صرف اختیارات میں ہے۔ 
لااکراہ کی بنیاد پر ہر خود کفیل شہری کو اپنی چار دیواری کے لیے عائلت، لیبر ایکٹ تعزیرات اور فقہ سمیت لامحدود پرسنل قوانین کی آزادی حاصل ہے۔
جہاد مال غنیمت کے اصول پر زیر عمل آتا ہے۔ اس مال غنیمت میں ملک یمین بھی شامل ہے جسے لغت میں مرتبین نے غلطی سے غلام اور لونڈیاں Slavery کا نام دے دیا۔
اسلام کا کسی بھی معاملے میں کیا حکم ہے؟ اس کا تعین اجماع امت کے اصول پر ہوتا ہے، کسی کے انفرادی اجتہاد کو دلیل اور حجت ماننا تھیو کریسی ہے جو منع ہے۔ 
تقدیم
جب بھی صاحبانِ ایمان و ضمیر و بصیرت اپنی اپنی غار حرا میں انسانیت کی حالت زار پر فکر مندی کے ساتھ غور کرتے کڑھتے ہیں اور اُن پر بھاری ہو جاتی ہے جو انسانیت پر گزرتی ہے (سورہ التوبہ: 128)، تب ان کے سامنے صرف ایک سوال رہ جاتا ہے کہ آخر قرآن کے اصولوں پر اور دور جدید کی زبان و اصطلاحات میں مرتب کیا ہوا وہ آئین کیا ہو سکتا ہے جو ان تمام نعمتوں کی ضمانت دے سکے جن کا ذکر قرون اولیٰ کی تاریخ میں موجود ہے۔ وہ آئین جس کو نہ صرف جنت نظیر اسلامی فلاحی مملکت کا فول پروف آئین کہا جا سکے بلکہ اس میں سلمان رشدی از قسم معترضین کے تمام اعتراضات کا ’’منطقی‘‘ اور ایسا اثر انگیز جواب بھی موجود ہو، جو اس زمین و آسمان کو یدخلون فی دین اللہ افواجا کا منظر دوبارہ دکھا سکے؟
میں نے اس تحریر میں اسی سوال یعنی ’’اسلامی نظام آخر ہوتا کیا ہے؟‘‘ کے جواب میں اسی آئین کا ایک ایسا مدون نقشہ پیش کیا ہے جو نہ صرف یہ کہ کسی اخلاقی سہارے یا حکمران کی نیک نیتی کا محتاج نہیں بلکہ اس کی کوئی مثال بھی کہیں موجود نہیں، نہ ہماری پولیٹیکل سائنس اور سوشیالوجی میں اور نہ ہماری اردو علمی اسلامی تحقیق میں۔ 
میرا ایمان کی حد تک یقین ہے کہ یہ تصورِ آئین مملکت  جسے ہم احباب نے قرآنی تعلیمات پر مرتب کیا ہے، ہرگز ہرگز کوئی ناقابل عمل خیالی پلاؤ، کوئی یوٹوپیا نہیں ہے۔ میں اپنے یقین اپنے مؤقف پر جرح کا سامنا کرنے کے لیے ہر وقت حاضر ہوں۔ 

تحقیقی ذخیرے میں پہلی دستاویز
یہ انتہائی فکر انگیز تحریر جو اس بلاگ میں پیش کی جا رہی ہے، چند مخلص بے لوث افراد کی تحقیق کا نچوڑ ہے جس کو ایک عالم گیر تحریک آزادی کیلئے بنیاد کا درجہ دیا جا سکتا ہے۔ میرے علم کے مطابق یہ اردو کی تاریخ میں یا شاید کسی بھی زبان کی تاریخ میں پہلی مرتبہ پیش کی جانے والی ایسی دستاویز ہے جو قرآن کی روشنی میں مدون کی ہوئی ایک جامع ترین مکمل آئینی قرار داد مقاصد، ایک قرآنی میگنا کارٹا کی تشریح کہلا سکتی ہے۔ یہ آئینی دستاویز شاید زندگی کے ہر پہلو کا احاطہ کرتی ہے اور جس میں دور حاضر کے لیے بہترین نظام مملکت کی جستجو میں اٹھائے جانے والے تمام سوالوں کا جواب مضمر ہے۔ دراصل اس نظام میں حکمران سمیت ہر شہری کے فوری اور فول پروف 'خودکار' احتساب کا فارمولا پہلی مرتبہ مدون کیا گیا ہے چنانچہ اس کا سب سے اہم پہلو یہ ہے کہ یہ آئینی نظام اپنی تنفیذ کے بعد حکمران کی نیک نیتی کا محتاج نہیں رہتا اور اس قانون کی موجودگی میں چونکہ مفاد پرستی کا کوئی چور دروازہ دستیاب نہیں رہتا اس لیے بدنیت حکمران کی منافقت اور مفاد پرستی یوں ابھر کر سامنے آ جاتی ہے جیسے کوئی پھولی ہوئی لاش پانی کی سطح پر آ جائے۔
کیا اس نظام سے اہل علم متفق ہیں؟
کم از کم میرے محدود علم کے مطابق اس سے قبل غیر منجمد کرنسی کے کلمہ خبیثہ ہونے اور اللہ کو قرض حسنہ دینے کے اس مفہوم کا کوئی وجود ہمارے علمی تحقیقی ذخیرے میں نہیں تھا جس کو اس نظام کی اساس بنایا گیا ہے، اس لیے ان سے تو اہل علم کے اختلاف یا اتفاق کا سوال ہی پیدا نہیں ہوتا۔۔ البتہ دیگر پہلوؤں کے لیے علمی حوالے موجود ہیں مثلاً اوپن ریفرنڈم کی اصطلاح خلیفہ کی بیعت کے تصور پر استوار ہے اور ایثار و تقویٰ کی میرٹ لسٹ کے لیے غزوہ تبوک کا حوالہ ہے۔ اسی طرح قیادت کی اہلیت، جہاد کی غرض و غایت اور شرائط، اور ملک یمین (جسے غلطی سے لونڈی غلام کا نام دے دیا گیا) ان سب قوانین کے متعدد پہلو ایسے ہیں جن کا علمی وجود تو کتب میں ہے لیکن ہمارے فقہی اسلاف اور اہل علم کی اکثریت اس وجود کو انہی معنوں اور اس تناظر میں بھی گردانتی ہے یا نہیں، اس بارے میں ہم دوستوں کی معلومات اور مشاہدہ کامل نہیں ہے چنانچہ اس تحریر میں مذکور ان پہلوؤں کو کسی کی تقلید نہیں، غالباً استشہاد قرار دیا جانا چاہیے۔
پھر میں نے "اللہ کو قرض حسنہ دینے" کے اس مفہوم کو خود کیوں مان لیا؟
روز آخرت اپنے رب کے سامنے مجھے اپنا جواب خود دینا ہے، اُس وقت کسی مولوی صاحب، کسی محدث، امام، مفتی کسی پیر و مرشد، کسی اعلیٰ حضرت عظیم البرکت کی رائے اور فتویٰ میرے پاس بطور حجت نہیں ہو گا۔ میرے لیے فیصلہ میرے ضمیر کی آواز پر ہو گا اور یہ تحریر میرے ضمیر کی آواز ہے۔ کسی اعلیٰ حضرت کسی امام یا مفتی صاحب کا اس رائے سے اختلاف میرے لیے اس وقت تک لازمۂ اطاعت نہیں جب تک مجھ پر یہ واضح نہ ہو جائے کہ جسے میں اپنے ضمیر کی آواز سمجھتا ہوں وہ نفس اسلام سے ہی متصادم ہے۔
نفس اسلام سے ’’متصادم‘‘ ہونے کا ثبوت میرے نزدیک قرآنی حوالہ اور اجماع امت ہے، کسی اُمتی کا انفرادی اجتہاد نہیں۔
اب کرنا کیا چاہیئے؟
ہر بات پر غور ضرور کیجئے۔ دین فروش پیشوائیت کی پہلی کوشش یہ ہوتی ہے کہ خود آپ کو غور و تدبر نہ کرنے دے۔ 
خود غور و فکر کیجیے کہ یہ آپ پر فرض کیا گیا ہے، اور پھر اگر کوئی بات آپ کے روشن ضمیر کو مدلل اور درست محسوس ہو تو خواہ وہ آپ کے پسندیدہ یا آپ کے اسلاف کے طرز عمل کے عین مطابق نہ بھی ہو، اسے قبول کر لیجئے ورنہ بروز قیامت اس سوال کا کوئی جواب آپ کے پاس نہ ہو گا کہ.... ’’جب تمہارے ضمیر نے گواہی دے دی تھی کہ یہ بات درست ہے تو کیوں نہ مانی؟ کیا تم نے اپنے اسلاف کو، اپنے پیشواؤں اور اپنے مرشدوں کو اللہ کے مقابلے میں اپنا رب بنا رکھا تھا؟‘‘ (’’اتخذوا احبارھم ورھبانھم اربابا من دون اللہ‘‘ سورہ توبہ۔ آیہ :31)۔ یا اپنی خواہش نفس کو اپنا معبود بنا رکھا تھا؟۔(سورہ الفرقان: 45)۔ 

یہ کوئی الہام نہیں ہے
 اگرچہ یہ تحقیق اپنے رب کو پوری طرح حاضر و ناظر جان کر اپنے ذاتی مفادات کو بالائے طاق رکھتے ہوئے سپرد قلم کی گئی ہے تاہم اس کاوش میں خلا یا لغزش کا امکان بھی بہرحال موجود ہے، لہٰذا ہم سورہ الفرقان کی آیت 73 میں ذکر کیے گئے اندھوں بہروں کی طرح اسے بلا دلیل قبول یا مسترد کیے جانے کے سخت مخالف ہیں۔ میرے احباب کی دعوت تو علیٰ وجہ البصیرت ہے اور ان با شعور لوگوں کیلئے ہے جنہیں سورہ سبا کے آخری چھٹے رکوع کی پہلی آیت میں ایک ایک دو دو کر کے کھڑے ہو جانے کی اور ’’ثم تتفکروا‘‘ کی دعوت دی گئی ہے اور انہوں نے یہ دعوت قبول کر لی ہے۔
 یہی دعوت میں نے بھی قبول کی ہے کیونکہ مجھے ایسا محسوس ہوتا ہے کہ یہی ایک ایسا سیدھا سادا اور آسان طریقہ ہے جس سے مترفین (دوسروں کی محنت کی کمائی کھانے والے افراد) کے تینوں انسٹی ٹیوشنز یعنی فرعون (ٹیکس لگانے والے حکمران)، قارون (سرمایہ دارانہ سسٹم کیپیٹل ازم کے محافظ) اور ہامان (فرعون اور قارون کی زر پروردہ اور آلہ کار مذہبی پیشوائیت) اس تحریک کو کچل نہ سکیں گے جبکہ اگر مرکزیت قائم کی گئی تو یہ طاغوت کے لیے ایک آسان ہدف ہو سکتا ہے،  الا یہ کہ رحمت خداوندی ’’رب اجعل لنا من لدنک سلطانا نصیرا‘‘ (بطریق از سورہ بنی اسرائیل: 80  اے پروردگار، اپنی جنابِ خاص سے کسی اقتدار کو ہمارا مدد گار بنا دے) کی فریاد منظور فرما لے۔
عزیز قارئین! اب یہی دعوت آپ احباب کے لیے بھی ہے۔ لیکن اس میں نمایاں پہلو یہ ہے کہ کھڑے ہو کر سوچنے کی تاکید ہے۔ اس کا مطلب یہی سمجھ میں آتا ہے کہ آپ کا یہ تفکر و تدبر معاشرے کو دکھائی دینا چاہیے۔ میں سمجھتا ہوں کہ اس مقصد کے لیے ایک استعارہ بنا لینا چاہیے۔ مشورے میں ایک تجویز یہ آئی ہے کہ ایک علامتی نشان بنا لیا جائے جو تفکر کرنے والوں کے گھر دکان دفتر ٹیبل غرض کسی بھی نمایاں جگہ موجود ہو تاکہ ملاقاتیوں میں تجسس پیدا ہو اور  وہ بھی اس جستجو کا حصہ بن سکیں۔ یاد رہے کہ اس کا یہ مطلب قطعی نہیں کہ آپ ان کتابوں میں پیش کیے گئے مؤقف سے اتفاق کرتے ہیں۔ اس کا مطلب تو صرف یہ ہے کہ آپ موضوع کو اہمیت دیتے ہیں اور اس پر غور و فکر اور مشاورت کرنا ضروری سمجھتے ہیں۔
علامتی نشان کے لیے  تجویز کے طور پر سفید کاغذ یا سفید کپڑے کا جھنڈا رکھا گیا ہے جس کے درمیان سیاہ لائن کے ساتھ ایک مربع شکل بنی ہو۔ تجویز کنندہ کی رائے میں اس کاغذ یا کپڑے کا سفید رنگ ’’اللہ نور السماوات والارض (سورۃ النور: )’’  کا اور سیاہ لائن کا مربع ’’بیت اللہ’’ کا استعارہ ہے۔
 یہ علامت سورہ سبا کی مذکورہ آیہ کی اطاعت کے لیے محض مشورے کے طور پر پیش کی جا رہی ہے، آپ کی مشاورت اور رائے کا انتظار رہے گا۔ براہ کرم دونوں ای بُکس ملاحظہ فرما کر اس تجویز پر اپنی رائے دیجئے۔
 یہاں ایک تاکید ضروری ہے۔
میں اور میرے احباب کسی قیادت، کسی امارت کا نہ تو خود کو اہل سمجھتے ہیں اور نہ طلبگار ہیں۔ اسی طرح وہ کسی مالی تعاون اور فنڈز وغیرہ کے نہ طالب ہیں اور نہ ہی قبول کرنا چاہتے ہیں چنانچہ یہ سوال کہ کون کہہ رہا ہے، بھول جائیے اور صرف یہ مد نگاہ رکھیے کہ کیا کہہ رہا ہے۔                              مدیر مسئول www.kohesafa.blogspot.com
تعارف ابواب
یہ ایک اجمالی خاکہ ہے۔ ہر قانون کی ہر شق اور اس کی ضمنیات کے طویل اور بوجھل ہونے کا خوف تفصیلی وضاحت پیش کرنے کی راہ میں مانع ہوا۔ اس کے لیے طریق کار یہی سمجھ میں آیا کہ تفصیلی وضاحت استفسارات کے جواب میں پیش کی جائے تاکہ ہر کسی کو اپنی مطلوبہ وضاحت مل سکے اور اسے پورا آئین کھنگالنا نہ پڑے چنانچہ گزارش ہے کہ کسی بھی بات کی وضاحت طلب فرمانے میں لمحہ بھر تأمل، توقف، تردد اور تاخیر نہ کیجئے گا۔
اس مجوزہ آئینی نظام کے مختلف پہلوؤں کو آسانی کے لیے مختلف ابواب میں تقسیم کیا گیا ہے۔ جن کے عنوانات درج ذیل ہیں۔
1۔ اسلامی نظام کیا؟
یہ اسلامی نظام آخر ہوتا کیا ہے؟

2۔  قرآنی حوالہ جات

 اس آئین کو جن قرآنی اصولوں پر ایستادہ کیا گیا ان کا حوالہ دیکھنے کے لیے یہ باب ملاحظہ کیجئے۔

3۔ ٹیکس، کیپیٹل ازم اور سوشلزم حرام

ٹیکس، افراط زر سوشلزم اور کیپیٹل ازم حرام ہیں۔ ٹیکس لینے والا آئین طاغوت ہے اور اللہ اور فرعون، دونوں کی بیک وقت اطاعت شرک ہے۔ قرآن میں کیپیٹل ازم (ربوا) کو اللہ رسول کے ساتھ کھلی جنگ قرار دیا گیا ہے اور سوشلزم اکراہ (جبر) ہے

4۔ قیادت کی اہلیت
ووٹر اور قیادت کی اہلیت کا شرعی فارمولا۔ ایثاروتقویٰ، علم اور جسم

5۔  حزب و عدالت احتساب

حزب اختلاف کی بجائے حزب احتساب، عدلیہ کے رنگ میں۔۔

6۔  نفاذ قانون

اسلامی جمہوریہ اور شرائط نفاذ قانون (اجماع امت، نظام احتساب، عوامی مواخذہ اور اعتماد کا ووٹ)۔ 

7۔  وسائل مملکت

اسلامی مملکت کے بے پناہ اضافی وسائل، ٹیکس کا متبادل ویلتھ ٹیکس زکواۃ کے مساوی اور انکم ٹیکس انفال کے مساوی، لامحدود حکومتی پراجیکٹس کے لیے فنڈز کی موجودگی۔ جہاد کا مال غنیمت اور منافع بخش حزب احتساب

8۔  مساوات 

طبقاتی امتیاز اور جرائم کے محرکات سے تحفظ کیلئے امیر سمیت تمام سرکاری ملازمین کا یکساں مشاہرہ

9۔  لامحدود آزادی
لامحدود پرسنل قوانین کی آزادی جس کی کوئی مثال ترقی یافتہ معاشروں میں بھی نہیں ہے۔ 

10۔  قانون شہریت
 شہریت، ہجرت اور عسکریت۔ اعلان جہاد، مال غنیمت اور نظام غلامی
11۔ آزادی کی انتہا

State within State

 ایک منفرد اجازت لیکن اس میں بھی عوامی آزادی کی پاسداری لازم۔

12۔ میرے پرسنل قوانین، ایک مثال

اگر مجھے اس زندگی میں کسی ایسی مملکت کی شہریت حاصل کرنے کی سعادت ملی تو میں اپنی چاردیواری کے لیے مندرجہ ذیل پرسنل قوانین کا تعین کروں گا۔

٭٭٭
1۔  یہ اسلامی نظام آخر ہوتا کیا ہے؟

جو ہم نے سمجھا

فقہی مسلکی اختلاف رائے، خبیث حکمرانوں کی لوٹ کھسوٹ کے باعث سسکتی بلکتی انسانیت اور اس پر اہل علم و دانش کی بے بسی، نظام اسلام پر اسلام کے مخالف مستشرقین کے خوفناک اعتراضات و تمسخرات اور ان کے جواب میں ہمارا معذرت خواہانہ رویہ۔ اسلامی ممالک کی مسلح افواج اور ان کے مخالفوں کا ایک دوسرے کے خلاف اپنی اپنی جنگ کو جہاد قرار دینا اور اس جنگ میں جان دینے والوں کو شہید کہنا اور یوں اخروی کامیابی کا دو ٹوک راستہ واضح نہ ہونا۔۔۔ یہ ایسی باتیں تھیں جو اس جستجو کا محرک بنیں اور پھر کچھ ہی دیر کی اس جستجو کے بعد مجھے ایسا محسوس ہوا گویا مجھے ان سب سوالوں کا وہ جواب مل رہا ہے جو مجھے اسلامی تحقیقی ذخیرے میں کہیں دستیاب نہیں ہو رہا تھا اور جس نے مجھے ایک عرصے سے پریشان کر رکھا تھا۔ یہ تحریر اسی جواب پر مشتمل ہے۔

ہر طرف فرعون مسلط ہے  Constitutional Sovereignty 
فرعون نے کہا تھا کہ میرا حکم بالاتر ہے ’’انا ربکم الاعلیٰ‘‘۔۔۔ آج ہر آئین مملکت  میں یہی لکھا ہے کہ مقننہ مطلق العنان ہے اور اسی کا حکم بالاتر ہے۔

 یاد رکھنا ہو گا کہ شریعت اسلامی اور طاغوت کا عاد اعظم نکالنا (یعنی اسلام اور فرعونی آئین مملکت، دونوں کی مان کر چلنا) شرک ہے۔

ہامان اسے کہتے ہیں جو کسی انسانی یا آسمانی مذہب کے نام پر کسی ایک فرد یا قانون ساز ادارے (مقننہ، پارلیمنٹ، کانگریس وغیرہ) یعنی چند افراد کی مطلق العنانی اور حاکمانہ برتری کو جائز قرار دے یعنی لوگوں کو کہے کہ دونوں کی مان کر چلنا ہی صراط مستقیم ہے۔

اگر آپ بھی ایسی ہی سوچ رکھتے ہیں تو اپنا وقت اپنے مطلب کے کسی کام میں صرف کریں، یہ تحریر آپ کے لیے بیکار ہے۔ آپ کے اور ہمارے دین میں بہت فرق ہے، لکم دینکم ولی دین (الکافرون: 6)۔

 یہ تحریر صرف اس شخص کے لیے کارآمد ہو سکتی ہے جو نماز میں "اِیاکَ نعبدُ" کے الفاظ بولتے ہوئے یہ جانتا ہو کہ ان الفاظ کا حقیقی مفہوم اور منشاء کیا ہے۔

فلاحی مملکت،  خط و خال

یہاں میں اس اسلامی نظام مملکت کے وہ بنیادی خط و خال بیان کر رہا ہوں جو ہم احباب نے سمجھے ہیں اور اسلام کے نظام ریاست کے لیے ایک تجویز کے طور پر پیش کرنا چاہتے ہیں۔ انہی نکات کی وضاحت اس تحریر کے ابواب میں کی گئی ہے۔

 اسلامی مملکت اپنے شہریوں کے لیے ایک ٹیکس فری ویلفیئر اسٹیٹ ہوتی ہے جس میں کوئی غیر منجمد کرنسی نہیں ہوتی، کوئی افراط زر نہیں ہوتا۔ جائز اشیاء کی پیداوار، تجارت اور درآمد و برآمد پر کوئی شرط، کوئی قدغن نہیں ہوتا۔

 فقہی اختلافات اس لیے نہیں ہوتے کہ ہر فرد کو اپنی چاردیواری کے اندر حدود و تعزیرات اور عائلی قوانین سمیت اپنی پسندیدہ مکمل فقہ نافذ کرنے کا اختیار ہوتا ہے۔

 سربراہی اور حزب اختلاف و احتساب کے لیے افراد کی اہلیت کا فیصلہ بلوغت پر نہیں بلکہ تقویٰ کی بنیاد پر ہوتا ہے جس کی کسوٹی ایثار ہے۔

طبقاتی امتیاز کے خاتمے کیلئے امیر مملکت سمیت ہر سرکاری ملازم کا مشاہرہ اور سہولتیں یکساں ہیں، فرق صرف اختیارات میں ہوتا ہے، معیارِ زندگی اور رہن سہن میں نہیں۔

 جو فرد اس آئین کے تصور اجتماعیت و مسئولیت سے مکمل طور پر متفق نہیں ہے اور اہلیت کے مذکورہ معیار تقویٰ کے بغیر ہی کسی ایک فرد یا کسی تنخواہ دار مطلق العنان مقننہ کے افراد کے پسندیدہ قوانین سب پر نافذ کرانے کا موئید ہے اسے دوسروں کے لیے قانون سازی کا کوئی حق نہیں۔ وہ ووٹر بننے کی مسابقت یعنی میرٹ لسٹ میں شامل ہی نہیں ہو سکتا۔  وہ مملکت کا شہری نہیں بلکہ مہمان یعنی اقلیت ہے خواہ مسلم کہلاتا ہو یا غیر مسلم۔ 

 اقلیت کی حیثیت پے انگ گیسٹ کی ہے اور اس پر حکمران کے صوابدیدی ٹیکسوں کا نفاذ ہوتا ہے۔ 

اس منشور کی اصطلاحات

زیر نظر خاکے میں چند اصطلاحات مذکور ہیں۔ ان سے مراد کیا ہے۔ ذیل میں اس کی اجمالی وضاحت پیش ہے۔

شہری:  آئین مملکت سے متفق وہ تمام افراد جو کسی دوسرے فرد کی کفالت میں نہ ہوں۔ یہ شہری ایثار اور تقویٰ کی میرٹ لسٹ میں اپنا نام و تفصیلات درج کرائیں گے اور متفقین کہلائیں گے۔

ایثار اور تقویٰ کی میرٹ لسٹ: شہریوں کے مرتبے کا تعین کرنے کی کسوٹی، سوال صرف یہ ہو گا کہ زیر تحویل کتنا اثاثہ جامد کر کے رکھا ہے اور کتنا ضرورت سے زیادہ ہے۔ جامد اور غیر ضروری کم اثاثہ اپنی تحویل میں رکھنے والے بالاتر ہوں گے۔اسٹیٹ بینک اکاؤنٹ میں جمع شدہ اثاثہ زیر تحویل تصور نہیں ہو گا، اسی طرح اموال تجارت و پیداوار زیر تحویل مگر غیر جامد اثاثہ تصور ہوں گے۔

رجسٹرڈ ووٹرز: خود کفیل متفق شہریوں میں سے ایک تہائی سر فہرست  افراد جو ایثار اور تقویٰ کی میرٹ لسٹ کے مطابق عالی مرتبت ٹھہرتے ہوں گے۔  انہیں مقربین کا نام دیا گیا ہے۔

قیادت کے اہل: خود کفیل متفق شہریوں میں سے دس فیصد سرفہرست افراد ۔ یہ مکرمین کہلائیں گے۔

امیر مملکت : سربراہ مملکت۔  رجسٹرڈ ووٹرز کے ووٹوں سے منتخب ہو کر یہ منصب قبول کرنے والا مکرم فرد۔

ارکان جیوری برائے حزب و احتساب عدالت: تمام مکرم افراد جو قیادت کے احتساب اور محاکمہ کی ذمہ داری انجام دیں گے۔

انتظامی ترقیاتی فنڈ: قومی اجتماعی وسائل سے حاصل ہونے والا وہ فنڈ جو معاشرے کی بقا و استحکام اور فلاح و بہبود اور اس کے انتظامات کے لیے مختص ہے۔ یہ فنڈ امیر مملکت کے اختیار میں ہو گا۔

بیت المال: اسٹیٹ بینک ۔ عوام کے اثاثوں کا امانتدار یہ ادارہ مالیات و عسکریت اور امیر کی مسئولیت کے ادارے عدالت احتساب کی فعالیت کا نگران و محافظ ہو گا اور اس کا سربراہ نائب امیر ہو گا جو مکرمین میں سے ہو گا اور پوری مملکت سے براہ راست ووٹوں کی بنیاد پر اس منصب پر فائز ہوا ہو گا۔

یہ تمام اصطلاحات چونکہ بالکل نئی اور نامانوس ہیں اس لیے تفصیلی وضاحت کی متقاضی ہیں لیکن اس وضاحت کے لیے مناسب مقام یہ نہیں ہے، تحریر میں اپنے اپنے مقام پر ان کی تفصیلی وضاحت ہوتی چلی جائے گی۔

میری رائے کی حیثیت اور ایک استدعا

میں دین کا ایک ادنیٰ سا طالب علم ہوں اور اپنی عمر گناہوں اور حماقتوں میں ضائع  کر بیٹھا ہوں۔ یوں میری ذات کے حوالے سے میری رائے کوئی اہمیت نہیں رکھتی چنانچہ اپنی سوچ اور فکر کو من و عن تسلیم کرنے کی استدعا آپ سے ہرگز نہیں کر رہا، میری گزارش تو صرف اتنی ہے کہ اس تحریر کو ملاحظہ فرمائیں اور اگر کسی پہلو کی اصلاح کی ضرورت ہو تو اس کی مدلل نشاندہی فرمائیں اور امت کو گواہ بنا کر فرمائیں یعنی کوہِ صفا بلاگ پر اپنے کمنٹس میں ذکر فرمائیں (خواہ کسی بھی زبان یا آڈیو ویڈیو فارمیٹ میں روانہ فرمائیں) تاکہ آپ کی بات سب کے سامنے آئے اور صرف میری ہی نہیں، دوسروں کی بھی اصلاح ہو۔ آپ کا ہر شائستہ سنجیدہ کمنٹ شائع ہو گا اور اگر اس کی علیحدہ پوسٹ بن سکی تو یقیناً بنا دی جائے گی۔ طویل پیغامات کے لیے ای میل آئی ڈی مذکورہ بلاگ میں About کے صفحہ پر ملاحظہ فرما سکتے ہیں۔

یاد رہے کہ اس کوہِ صفا (بلاگ) پر پیش ہونے والی کسی تحریر کے کوئی حقوق محفوظ نہیں ہیں۔ ہر کسی کو دنیا کے ہر گوشے ہر جگہ سے اسے شائع کرنے، ترجمہ کرنے یا کسی بھی دوسری صورت میں کمرشل یا غیر کمرشل بنیادوں پر پھیلانے کے لیے کسی سے اجازت لینے کی ضرورت نہیں ہے۔ اگر آپ کوئی مؤقف کوئی محققانہ تحریر یا اپنا کوئی ذاتی ویب لنک پیش کریں گے تو یہ شرط عائد ہو گی کہ آپ کی تحریر کے بھی کوئی حقوق محفوظ نہیں ہوں گے۔ دوسروں کا کوئی "حقوق محفوظ تحریروں" کا لنک پیش نہ کیجئے، وہ آن لائن نہیں کیا جا سکے گا۔ کسی دوسری سائٹ کا لنک بھیجنے کی بجائے اپنی تحریر میں دوسروں کی تحقیق سے متعلقہ اقتباس اور ان کے طبع شدہ ایڈیشن یا لنک کا حوالہ ذکر کر کے خود اپنی ہی تحریر کو مدلل بنا کر بھیجئے تاکہ آپ کی تحریر کے حقوق محفوظ نہ ہونے کے باعث اس کا حلقہ ابلاغ وسیع تر ہو سکے۔

۔۔۔۔۔۔۔

اسلامی نظامِ فلاح و بہبود کی پہچان اور اس سے اختلاف کا عدم جواز

یاد رکھیے کہ اسلامی نظام فلاح و بہبود کی واضح علامت یہ ہو گی کہ اس کی سربراہی کے لیے کوئی "اہل" شخص طلبگار نہیں ہو گا اور گمان غالب یہی ہے کہ اس کی منت سماجت کر کے ہی اسے یہ ذمہ داری سنبھالنے کے لیے آمادہ کرنا پڑے گا۔

یہ بھی وضاحت ضروری ہے  کہ یہ قانونی ڈھانچہ کوئی پتھر پر لکیر نہیں ہے بلکہ آغاز کار کے لیے ایک تجویز کی حیثیت رکھتا ہے اور اس میں پیش کردہ ہر تصور قانون اور اس کی ہر شق پر حتمی فیصلہ اجماع امت کے ذریعے ہی ہو گا چنانچہ جو دوست یہ سمجھتے ہیں کہ یہ تصور اللہ کے پسندیدہ مخلص مسلمانوں کی سوچ سے ٹکراتا ہے انہیں بھی اس تحریر کی مخالفت کرنے کی چنداں ضرورت نہیں۔ اس آئین کا بنیادی تصور ہی یہ ہے کہ اگر معاشرے کے لیے ایثار میں سبقت لے جانے والے ایک تہائی معزز و مکرم ترین افراد ان دوستوں سے متفق ہوئے تو کوئی مائی کا لعل ان کی رائے کے مخالف مؤقف کو قانون کی شکل میں ڈھال نہیں سکتا۔ اس نکتے کی تفصیل کے لیے ملاحظہ فرمائیے باب4 "قیادت کی اہلیت"۔۔۔۔ لیکن اگر ان کی سوچ امت کے مکرم افراد سے ہم آہنگ نہ ہوئی تو انہیں کوئی حق نہیں کہ وہ اپنی سوچ دوسروں پر نافذ کریں۔ 

اس دلیل کے بعد بھی مخالفت کرنے والوں کو یہ سوچ لینا چاہیے کہ انسانیت کو احمق اور بے شعور سمجھ لینا نادانی کے سوا کچھ نہیں ہے۔ اگر وہ اسلاف کے نام پر معاشرے کے لیے ناپسندیدہ قانون کے علمبردار بنیں گے تو خود ان کی اسلاف پرستی ہی ان کے احترام میں کمی کا باعث ہو سکتی ہے۔

دوستو! اپنی اپنی جگہ پر ایک ایک دو دو کر کے کھڑے ہو جایئے اور سورہ سبا کے چھٹے رکوع کی پہلی آیت کے انداز میں غور کرنا شروع کر دیجیے کہ جہنمی معاشرے کو راتوں رات جنت نظیر بنانے والے اس فکری اور شعوری انقلاب کی یہ صدا کوئی دیوانے کی بڑ تو نہیں ہے!

2۔  قرآنی حوالے۔۔۔۔۔ آئین کی اساس اور استنباط

اس نظام مملکت کا آئینی ڈھانچہ ان قرآنی اصولوں پر ایستادہ کیا گیا۔

٭ سود کیا ہے؟

 لیس للانسان الا ما سعیٰ۔ ( کوئی محنت کیے بغیر، گھر بیٹھے آمدن کی اور سود کی مناہی)۔

٭ ٹیکس
تجزیٰ کل نفس بما تسعیٰ۔ 20طٰہٰ:15 (ٹیکس فری) ويجعلون لما لا يعلمون نصيبا مما رزقناھم تاللہ لتسالن عما كنتم تفترون16: 56 [اور یہ ان (بتوں بشمول دور حاضر کے بت وطنیت) کیلئے جن (کی حقیقت) کو وہ خود بھی نہیں جانتے اس رزق میں سے حصہ (ٹیکس) مقرر کرتے ہیں جو ہم نے انہیں عطا کر رکھا ہے۔ اللہ کی قسم! تم سے اس بہتان کی نسبت ضرور پوچھ گچھ کی جائے گی جو تم باندھا کرتے ہو]۔۔ قل ما اسئلكم عليہ من اجر الا من شاء ان يتخذ الیٰ ربہ سبيلا 25: 57 [فرما دیجئے کہ میں تم سے اس (فلاحی مملکت اور نفاذ شریعت) پر کچھ بھی معاوضہ (ٹیکس) نہیں مانگتا مگر جو شخص اپنے رب تک (پہنچنے کا) راستہ (تقویٰ) اختیار کرنا چاہتا ہے (وہ اس کے لیے انفاق فی سبیل اللہ کرے یعنی صدقہ یا اللہ کو قرض حسنہ دے)]۔

*کرنسی
 أَلَمْ تَرَ كَيْفَ ضَرَبَ اللہُ مَثَلاً كَلِمَۃ طَيِّبَۃً كَشَجَرة طَيِّبَۃٍ أَصْلُھا ثَابِت وفَرْعُھا فِی السَّمَاءِ۔۔۔ابراہیم14: 24 کیا آپ نے نہیں دیکھا، اللہ نے کیسی مثال بیان فرمائی ہے کہ پاکیزہ بات (منجمد ویلیو کرنسی) اس پاکیزہ درخت کی مانند ہے جس کی جڑ (زمین میں) مضبوط ہے اور اس کی شاخیں آسمان میں ہیں۔۔ وَمَثلُ كَلِمَۃ خَبِيثَۃٍ كَشَجَرَة خَبِيثَۃٍ اجْتُثَّتْ مِن فَوْقِ الْأَرْضِ مَا لَھا مِن قَرَارٍ۔۔۔ ابراہیم14: 26 اور ناپاک بات (غیر منجمد کرنسی) کی مثال اس ناپاک درخت کی سی ہے جسے زمین کے اوپر ہی سے اکھاڑ لیا جائے، اسے ذرا بھی قرار (و بقا) نہ ہو۔ 

٭ کھلی منڈی
 لاکراہ فی الدین۔ 2البقرہ: 256 (اقتصادی آزادی، کھلی منڈی کی تجارت، درآمد و برآمد)۔

٭ قیادت کی اہلیت
 ان اکرمکم عنداللہ اتقاکم49الحجرات:13۔۔۔۔۔ العفو 2 البقرہ:219۔۔۔ اقرضواللہ قرضاًحسناً۔  اور الماعون (ایثار اور تقویٰ کی میرٹ لسٹ، غزوہ تبوک کے موقع پر تقویٰ و ایثار کے تعین کے لیے بارگاہِ رسالت سے سوال یہ نہیں ہوتا تھا کہ کیا لے کر آئے ہو؟ بلکہ یہ دریافت کیا جاتا تھا کہ کیا چھوڑ کے آئے ہو؟)۔

٭ حزب اختلاف نہیں حزب احتساب

 لَا یسئَل عَمَّا یَفعل وھم یسئَلونَ21: 23۔۔۔ کل اولائک کان عنہ مسئولا۔۔ 17: 36 (عوام کی طرف سے اقدامات اور پالیسی پر مواخذہ اور بازپرس)۔

٭ نظام احتساب

 وَلتکن مِّنکم امَّۃ یَدعونَ اِلَ الخَیرِ وَیامرونَ بِالمَعروفِ ویَنھَونَ عَنِ المنکَرِ 3: 104(عدالت احتساب)۔
٭ فلاحی مملکت کی ذمہ داریاں اور بیعت
 ان مَّکَّنَّاھم فِی الاَرضِ اَقَاموا الصَّلَواة وَآتَوُا الزَّکَواة وَاَمَروا بِالمعروفِ وَنَھَوا عَنِ المنکَر22: 41 (ہر قانون سازی پر اجماع امت یعنی عوام کو اعتماد میں لینے کا عمل اور ریفرنڈم)۔

٭ پرسنل قوانین
اعملو علیٰ مکانتکم انی عامل (135:6۔ 93:11۔ 121:11۔ 39:39۔۔۔ کل یعمل علٰی شاکلتہ(84:17) 

٭ اہلیت کا پیمانہ
سورہ انفال کی آیہ 65 اور 66 ((تمام شہریوں میں سے ایک تہائی تعداد رجسٹرڈ ووٹرز اور دس فیصد شہری سربراہی اور احتساب (جیوری کی رکنیت) کے اہل))

* جہاد اور مال غنیمت بشمول غلام لونڈیاں
 قاتلوھم حتیٰ لا تکون فتنہ۔ اور انفال ( رکاوٹ ڈالنے والوں کے خلاف جہاد و قتال اور مال غنیمت، اس مال غنیمت میں وہ لوگ بھی شامل ہیں جنہیں قرآن نے ملک یمین کی اصطلاح دی تھی لیکن ہماری لغت نے غلطی یا لاپروائی کی وجہ سے اسے غلام اور لونڈیاں) لکھنا شروع کر دیا۔

آیئے اس آئین کی جزئیات کا مطالعہ کریں۔ ہم انشاء اللہ ہر باب میں اس نظام کے کسی ایک پہلو کی جزئیات کو زیر نظر لائیں گے۔
3۔  اسلام میں ٹیکس اور افراط زر حرام ہیں
اسلامی ریاستوں کی قیادت متوجہ ہو ۔۔! ٹیکس اور کیپیٹل ازم حرام اور اللہ رسول کے ساتھ جنگ ہے۔

ٹیکس کی شرعی اور معنوی حیثیت
٭ شہریوں پر کسی بھی قسم کا ٹیکس عائد کرنے والا ہر نظام مملکت، ہر لاء آف دی لینڈ ''لتجزیٰ کل نفس بما تسعیٰ''(سورہ طٰہٰ: آیت 15) سے سرکشی کرنے والا، بیگار کیمپ کا نظام ہے اور ٹیکس لینے والا آئین ’’فرعون‘‘ ہے جس کی اطاعت کی مناہی ہے۔

Slavery

٭ ٹیکس کا قانون غلامی ہے اور ٹیکس دینے والی قوم غلام قوم ہوتی ہے۔ اسلام میں غلامی (Slavery) سوائے اللہ کے، کسی اور کیلئے جائز نہیں ہے، اور اللہ نے کسی ٹیکس کی اجازت نہیں دی۔ کسی وقتی یا ہنگامی ضرورت کے لیے بھی صرف اپیل کی جا سکتی ہے جیسی غزوہ تبوک کے موقع پر کی گئی تھی۔

’زکواة‘ اور ٹیکس میں فرق

٭ ’زکواة‘ ٹیکس کے دائرے میں نہیں آتی کیونکہ اس میں کسی شہری کے اثاثے کا تخمینہ کار محکمہ ریونیو نہیں ہوتا بلکہ خود زکواة کو ادا کرنے والا شہری ہوتا ہے اور حکومت اس تخمینے، اس اسیس منٹ کو تسلیم کرنے کی پابند ہوتی ہے۔

مملکت کے وسائل اور اخراجات

ٹیکس کے بغیر بھی ملک کے انتظامی و ترقیاتی اخراجات کے لیے ریونیو کی فراہمی کا طریق کار ممکن ہے جسے ابھی تک کسی انسانی آئینی نظام میں مدون نہیں کیا گیا۔ اس کیلئے دیگر وسائل کے ساتھ ساتھ "انفال" (یعنی مال غنیمت) اور انفاق کے طور پر ’’عفو‘‘ کو صدقہ یا ’’اللہ کو بطور قرض حسنہ‘‘ دینے کا نظام عطا کیا گیا ہے لیکن بدقسمتی سے اس نظام کا ایک متعین فارمولا ہماری اسلامی علمی تحقیق آج تک سمجھ ہی نہیں پائی۔ کوئی یہ نہیں فرماتا کہ ہر وہ اثاثہ جس سے انویسٹ منٹ کی بنیاد پر گھر بیٹھے منافع حاصل کیا جائے، زائد از ضرورت یعنی ’’عفو‘‘ ہے جس کے انفاق کا حکم ہے۔ کوئی یہ نہیں بتلاتا کہ انفاق صرف مال کو صدقہ کر دینے کا ہی نام نہیں بلکہ اس کی ایک شکل اللہ کو قرض حسنہ دینے کی بھی ہے جس کا ایک مفہوم یہ ہے کہ یہ قرض جب ضرورت ہو تو واپس بھی لیا جا سکتا ہے، ’’واللہ الغنیّ وانتم الفقراء‘‘ (سورہ محمد: آیت38 ) میں یہی تو سمجھایا گیا ہے کہ اللہ کا نظام ایسا فقیر نہیں ہے کہ جب تمہیں ضرورت ہو تو تمہیں تمہارا قرض واپس نہ دے سکے۔ (اللہ کو قرض حسنہ دینا کیا ہوتا ہے؟ اس کے لیے باب4 "قیادت کی اہلیت" ملاحظہ کیجیے)

 کیپیٹل ازم یعنی نظام ربوٰا میں چونکہ انفاق فی سبیل اللہ کے اس تصور کو ٹھیس پہنچتی ہے اس لیے اسے اللہ رسول کے ساتھ کھلی جنگ قرار دیا گیا ہے۔

مملکت کی خود انحصاری کی ضمانت کے لیے باب7 "وسائل مملکت" میں تفصیلی وضاحت موجود ہے۔

کیپیٹل ازم سوشلزم کی مناہی کیوں؟؟
کیپیٹل ازم یعنی سرمایہ دارانہ نظام قارونیت اور ربوا ہے

اشتراکیت یعنی سوشلزم اکراہ (جبر) ہے

اسلام میں دونوں کی سختی سے مناہی ہے۔

Capitalism کیپیٹل ازم
کیپیٹل ازم وہ تصور آئین ہے جو سرمایہ کاری کی بنیاد پر گھر بیٹھے منافع حاصل کرنے کو جائز قرار دیتا ہے۔ سوال اٹھتا ہے کہ اگر یہی کیپیٹل ازم اور اس کی محافظ پارلیمانی بالا دستی ہی اسلام میں بھی جائز ہے تو آخر اس میں اور نظام کفر میں فرق ہی کیا ہے؟ یہی تو وہ سوال ہے جو ملعون سلمان رشدی اور اس کا قبیلہ پوچھتا ہے۔ 

کوئی یہ نہیں بتاتا کہ یہی کیپیٹل ازم ہی تو ربوا ہے جس میں انویسٹ منٹ کی بنیاد پر گھر بیٹھے منافع حاصل کرنا جائز ہوتا ہے اور جو "لیس للانسان الا ما سعیٰ" (سورہ النجم: آیت ۹۳) کی کھلم کھلا خلاف ورزی ہے اور جسے اللہ تعالیٰ نے اللہ رسول کے خلاف کھلی جنگ قرار دیا ہے۔ اللہ تعالی نے 'البیع' کو حلال اور ’الربوٰ’ کو حرام قرار دیا ہے۔ ان دونوں میں یہی تو سیدھا سادا فرق ہے کہ اگر کوئی سرمایہ کار اپنے اثاثوں کی بنیاد پر کاروبار خود کرے تو یہ "بیع" ہے اور اگر یہ اثاثے کسی دوسرے فرد کو اس شرط پر دے دے کہ اسے گھر بیٹھے منافع ملتا رہے تو یہ "ربوٰا" ہو گا۔

 Socialism سوشلزم
سوشلزم میں نہ صرف یہ کہ اثاثوں کی لامحدود ذاتی ملکیت پر قدغن ہوتا ہے بلکہ محنت کی پوری کمائی پر بھی فرد کا انفرادی استحقاق نہیں ہوتا۔ یہ جبر و اکراہ  اور ظلم و استحصال ہے جو اسلام میں منع ہے۔

کرنسی، افراط زر اور ڈی ویلیویشن کا اختیار
غیر منجمد کرنسی، کلمہ خبیثہ (سورہ ابراہیم کا حوالہ ملاحظہ فرمایا جائے):۔

اسلام کی رُو سے نہ تو کرنسی کی ڈی ویلیویشن کی جا سکتی ہے اور نہ ہی کھلی منڈی کی تجارت اور درآمد و برآمد پر کوئی شرط یا قدغن عائد کی جا سکتی ہے۔ ایسے جرم کا مرتکب نظام "طاغوت" ہے جس کی اطاعت سختی سے منع ہے۔

منجمد کرنسی، کلمہ طیبہ
اسلامی فلاحی ریاست میں جعلی کرنسی سے تحفظ کیلئے ورچوئل کرنسی کا اجرا ہو گا جس کی ویلیو یعنی قدر متعدد معدنیات اور اجناس کے مقابلے میں منجمد کی جائے گی۔ اس کرنسی کی ڈی ویلیویشن ممکن نہیں ہو گی چنانچہ افراط زر بھی نہیں ہو گا اور نہ ہی کبھی مہنگائی ہو گی۔ تمام واجبات کی ادائیگی میں اس کرنسی کا تعین ممکن ہو گا۔ سرکاری اخراجات اور مشاہروں کے لیے بھی یہی کرنسی متعین ہو گی۔

روز مرہ کے چھوٹے کیش لین دین کے لیے وہی مروجہ کاغذی کرنسی استعمال ہوتی رہے گی۔

٭٭٭
4۔ قیادت کی اہلیت۔۔۔ تقویٰ ایثار کسوٹی ہو گی
ایثار کی میرٹ لسٹ۔۔۔ بندوں کو تولا جائے گا، محض گنا نہیں جائے گا۔

ایثار و تقویٰ کی بنیاد پر تمام خود کفیل شہریوں (متفقین) کی میرٹ لسٹ بنے گی اور اس ایثار کی کسوٹی یہ سوال ہو گا کہ اس شہری کے اور اس کے زیر کفالت افراد کی ’’تحویل‘’ میں کتنا اثاثہ (ملکیتی ہو یا غیر ملکیتی) غیر ضروری "العفو" ہے ( یعنی ذاتی استعمال کیلئے مختص یا جامد کر کے رکھا گیا ہے؟)۔ 

اس ("العفو") میں وہ زیر تحویل اثاثہ بھی شامل ہو گا جو ذاتی کاروباری ضرورت سے زائد ہو یعنی بغیر محنت کیے، گھر بیٹھے آمدن حاصل کرنے کے لیے کرایہ ٹھیکہ سود یا شراکت مضاربت، غرض کسی بھی صورت میں کسی دوسرے فرد کے زیر استعمال ہو اور وہ بھی جو قیمتی رہائش گاہ و سامانِ جاہ و حشم اور زیورات وغیرہ کی صورت میں یعنی غیر پیداواری مقاصد کے لیے جامد کیا گیا ہو یا عدم استعمال کے باعث غیر فعال جامد رکھا گیا ہو۔۔۔۔۔ البتہ وہ اثاثہ اس میں شامل نہیں ہو گا جو زیر تحویل تو ہو لیکن جامد یا ضرورت سے زائد نہ ہو، مثلاً اموالِ صنعت و پیداوار اور سامان تجارت یعنی خام مال، رواں سٹاک اور انفراسٹرکچر وغیرہ۔

بیت المال (یعنی اسٹیٹ بینک کے "اللہ کیلئے قرض حسنہ" بینک اکاؤنٹ اور "الماعون" بینک اکاؤنٹ) میں رکھا ہوا "رقمی و غیر منقولہ" اثاثہ بھی اس ’’العفو’’ میں شامل نہیں ہو گا۔ قرض حسنہ اکاؤنٹ میں رقمی یعنی نقد اثاثے جمع ہوں گے اور مروجہ بینک ٹرانزیکشن کے انداز میں استعمال ہوتے رہیں گے جبکہ الماعون وہ اکاؤنٹ ہے جس میں غیر منقولہ جائداد پر مبنی اثاثے جمع کرائے جا سکیں گے اور اس وقت تک معاشرے کے زیر استعمال رہیں گے جب تک اکاؤنٹ ہولڈر انہیں واپس نہ طلب کرے۔

جن افراد کی تحویل میں جامد یا ذاتی منافع کے لیے مختص اثاثہ "العفو" جتنا کم ہو گا وہ اسی تناسب سے اس میرٹ لسٹ میں بالاتر ہوں گے اور انہیں اسی برتری کے تناسب سے بیت المال کے منافع میں حصہ ملے گا۔ اس حصے کی تفصیل باب 7 وسائل مملکت میں آئے گی۔

اس میرٹ لسٹ میں مملکت کےاس آئینی تصور  سے متفق باشندے اپنے کوائف شامل کریں گے چنانچہ باقاعدہ شہریت کے حامل سمجھے جائیں گے اور انہیں ٹیکس فری شہریت اور سربراہ مملکت کے ہم پلہ تمام رفاہی سہولتیں مفت فراہم ہوں گی جبکہ دیگر باشندے جو اس آئین مملکت سے متفق نہیں ہوں گے اور فہرست میں اپنا نام نہیں لکھوانا چاہیں گے، وہ شہری کی بجائے مملکت کے مہمان Paying Guests تصور ہوں گے اور انہیں ٹیکس فری فلاح و بہبودِ شہریان کے حقوق حاصل نہیں ہوں گے۔

زیر تحویل اثاثوں کی مالیت کا تعین
ایثار کی میرٹ لسٹ کے لیے اثاثوں کی مالیت کے تعین کا استحقاق

ہر شہری اپنے زیر تحویل غیر رقمی منقولہ و غیر منقولہ اثاثوں کی مالیت کا تعین خود کرے گا اور حکومت کو یا کسی ادارے کو اس تعین پر اعتراض کا کوئی استحقاق نہیں ہو گا۔ تاہم اس تعین کے بعد معاشرے یعنی بیت المال (اسٹیٹ بینک) کو یہ اختیار ہو گا کہ جب چاہے کسی بھی اثاثے کی متعین قیمت اس کے مالک کو ادا کر کے اثاثہ قومی تحویل میں لے سکے گا۔ یہ اختیار اس لیے ضروری ہے تاکہ ہر شہری اپنے اثاثے کی مالیت کا تعین ٹھیک ٹھیک کرے۔

ایثار کی یہ میرٹ لسٹ اپنی جملہ تفاصیل و تصاویر اور شہریوں کے اثاثوں کی ویڈیو فلمز کے ساتھ انٹرنیٹ پر آویزاں رہے گی (تاکہ تمام شہری ایک دوسرے کے اثاثوں کی مالیت کے نگران اور محتسب رہیں۔) ہر ہفتے یہ لسٹ اپ ڈیٹ ہو گی جس سے ہر ہفتے میرٹ کا خودکار تعین ہوتا رہے گا۔

 ہر شہری کو یہ حق حاصل ہو گا کہ کسی بھی دوسرے شہری کے کسی بھی اثاثے کو اس کی متعین کردہ مالیت سے کم از کم پانچ فیصد زائد مالیت پر خریدنے کی پیشکش کے طور پر پٹیشن عدالت احتساب میں دائر کر سکے۔ اس صورت میں مقامی عدالت احتساب پر لازم ہو گا کہ اس اثاثے کا نیلام عام کرے اور اس نیلامی کی بولی کی ابتدا اس خریدار شہری کی پیشکش سے ہو۔  اس نیلامی میں اس اثاثے کا مالک خود بھی شریک ہو سکے گا۔ 

نیلامی کے بعد اثاثہ نئے مالک کے حوالے کر دیا جائے گا جبکہ اس سے وصول شدہ رقم میں سے سابقہ مالک کو اس کی متعین کردہ قیمت ادا کر دی جائے گی، باقی زائد رقم پر پورے معاشرے کا استحقاق ہو گا اور اس کے لیے انفال کے اصول کا اطلاق ہو گا۔

اس عدالت احتساب اور انفال کے اصول پر اس کی خود کفالت کا ذکر آگے باب5 "حزب احتساب" میں ملاحظہ فرمائیے۔

امیر کا میرٹ ۔

امیر اور ارکان حزب احتساب کا میرٹ
تقویٰ کی اس میرٹ لسٹ کے ایک تہائی سرفہرست افراد رجسٹرڈ ووٹرز (مقربین) ہوں گے جبکہ اس میرٹ لسٹ کے سرفہرست دس فیصد ایسے افراد مکرمین یعنی مملکت کی قیادت کے اہل تصور ہوں گے جو جسمانی اعتبار سے معذور و مفلوج نہ ہوں اور ایسے خواندہ افراد ہوں جو اپنی روز مرہ کی قومی زبان کو بخوبی لکھ پڑھ اور بول سکتے ہوں اور قرآنی عربی اور ٹیکنالوجی کو استعمال کرنے  کے لیے کمپیوٹر کی اصطلاحات کو کم از کم پڑھنے کی حد تک ابتدائی شدبد ضرور رکھتے ہوں تاکہ بوقت ضرورت قرآنی حوالے کی خود پڑتال کر سکیں اور انٹرنیٹ پر آویزاں شہریوں کی میرٹ لسٹ کی تفصیلات کا خود معائنہ کر سکیں۔ یہ قیادت کے اہل دس فیصد افراد (مکرمین) عدالت احتساب کی جیوری کے اعزازی ارکان ہوں گے۔ 

تمام مکرمین افراد اور  رجسٹرڈ ووٹرز (مقربین) عدالت احتساب کی نگرانی میں مکرمین افراد میں سے علم اور جسم کی کسوٹیوں کو مد نظر رکھتے ہوئے اجماع  کے ضابطہ کے مطابق جس کا ذکر چند سطور بعد ’’عدالتی فیصلے اور اجماع یا رائے شماری کا ضابطہ’’ کے عنوان سے آ رہا ہے، اس ضابطہ کے مطابق علانیہ رائے شماری کے ذریعے اہل اور موزوں ترین امیر مملکت کیلئے اپنی رائے دیں گے اور پھر جس شخصیت پر اجماع ہو گا یعنی جسے فیصلہ کن تائید مل جائے گی اس سے سربراہی کا یہ منصب سنبھالنے کی استدعا کی جائے گی۔ اگر اسے قبول نہ ہو یا کسی کو بھی یہ فیصلہ کن تائید نہ ملے تو رائے شماری کا یہی عمل دوبارہ انعقاد پذیر ہو گا۔ (فیصلہ کن تائید کی وضاحت بھی ’’ضابطہ’’ کی ذیل میں آئے گی)

امیر کے انتخاب کے بعد بیت المال اسٹیٹ بینک کے سربراہ کا عہدہ بھی جو احتساب عدالت کا ناظم بھی ہو گا، تقرری کا متقاضی ہو گا۔ یہی عہدہ نائب امیر مملکت کا منصب بھی کہلائے گا یعنی اس کے منصب دار کو امیر کا منصب خالی ہونے کی صورت میں ایک ہفتہ کے لیے قائم مقام امیر مملکت کی ذمہ داری بھی سنبھالنا ہوگی۔

اس منصب پر تقرری کے لیے ایک مرتبہ پھر انتخابی عمل برپا ہو گا اور پھر اسی ضابطے اور طریق کار کے مطابق اس نائب امیر کا تقرر بھی عمل میں آئے گا۔

٭٭٭
5۔  حزب و عدالت احتساب کی تشکیل
آزاد خود مختار اور خود کفیل عوامی حزب و عدالت احتساب

عوامی عدالت احتساب کا قیام عمل میں آئے گا۔ یہ ایک بالکل آزاد خود مختار اور خود کفیل ادارہ ہو گا جس کی شاخیں گراس روٹ لیول تک پھیلی ہوں گی یعنی یہ عدالت محلے، تحصیل، ضلع، انتظامی یونٹ (مثلاً صوبہ) اور مرکز کی سطح تک قائم ہو گی اور اس کی اعزازی جیوری ایثار کی میرٹ لسٹ کے ان مکرم ترین افراد پر مشتمل ہو گی جو سربراہی کی اہلیت کے حامل ہوں گے اور جن کا ذکر باب4 "قیادت کی اہلیت" میں کیا جا چکا ہے۔

مقامی سطح پر یہ احتسابی عدالتیں زیادہ سے زیادہ  جامع مساجد میں قائم ہونی چاہییں۔ یہ عدالت ہر اس جامع مسجد میں فعال ہو سکتی ہے جس کے خطیب اس عدالت کے با مشاہرہ صدر یعنی جج اور پریزائڈنگ آفیسر بن سکتے ہوں یعنی وہ میرٹ لسٹ کے مطابق نہ صرف جیوری کا رکن بننے کی اہلیت کے حامل (یعنی مکرمین میں سے ) ہوں بلکہ قرآن کو کسی ترجمے کی مدد کے بغیر ہی اسے عربی سے براہ راست سمجھنے کی اہلیت بھی رکھتے ہوں۔

ارکان جیوری ہر سطح کی عدالت کے لیے اپنی ذمہ داریاں انجام دیں گے۔ ہر عدالت میں اتنے ارکان جیوری ہوں گے کہ ان کی تعداد اس عدالت میں رجسٹرڈ ووٹرز کی تعداد کا کم از کم ایک تہائی رہے ۔

عدالت کے فیصلے اور اجماع یا رائے شماری کا ضابطہ

ووٹ ایک شہادت اور گواہی کا درجہ رکھتا ہے اور اسلام میں شہادت خفیہ نہیں ہو سکتی۔ اس استصواب رائے کے لیے حسب سہولت شو آف ہینڈز یا کوئی بھی ایسا دوسرا بلا خرچ طریق کار اختیار کیا جا سکتا ہے۔

ہر معاملے کا فیصلہ ارکان جیوری (مکرمین) اور رجسٹرڈ ووٹر (مقربین) کی مشترکہ تائید پر مبنی ہو گا۔ تین  ووٹر شہریوں (مقربین) کا تائیدی ووٹ ایک رکن جیوری کی تائید کا قائم مقام ٹھہرے گا۔

جس رائے کو کم از کم اتنی تائید حاصل ہو جائے جو سب ارکان جیوری کی تائید کے ہم پلہ ہو تو اس رائے پر مبنی فیصلہ صادر ہو جائے گا۔ اگر کسی رائے پر اتنا اجماع نہ ہو سکے تو سوائے امیر یا نائب امیر کے انتخاب کے کہ جس پر دوبارہ سہ بارہ رائے شماری ہو گی، باقی ہر معاملہ خارج کر دیا جائے گا اور متعلقہ صورت حال میں کوئی تبدیلی واقع نہیں ہو گی۔

تحصیل کی سطح کی عدالت کے لیے پوری تحصیل کی عدالتوں کے ارکان اس جیوری میں شامل ہوں گے۔ اسی اصول کا اطلاق ضلع، انتظامی یونٹ (مثلاً صوبے) اور مرکز کی وفاقی عدالت احتساب پر بھی ہو گا یعنی مرکزی عدالت کی جیوری بیک وقت مملکت کے تمام ارکان جیوری پر مشتمل ہو گی جو اپنے اپنے مقام کی مساجد میں تحصیل کی عدالت احتساب کی کارروائی ملاحظہ کر کے مقامی جم غفیر کے سامنے، اور اگر ہو سکے تو آن کیمرہ علانیہ اپنی رائے دیں گے۔ ان کی رائے مجموعی نتائج کے لیے براہ راست آن لائن پراسیس ہو گی۔

عدالت احتساب، کردار

عدالت احتساب کا ڈھانچہ اور کردار 

سیکرٹریٹ، پرائمری سول، لیبر، فیملی کنزیومر کورٹ، الیکشن کمشنر۔۔۔۔۔ وعلیٰ ہٰذالقیاس
اس عدالت کا اصل مقصود اہل اختیار کا احتساب کرنا ہے (جس کی تفصیل باب6 "نفاذ قانون" میں مذکور ہے) تاہم اس کے ساتھ ساتھ یہ عدالت ضلعی صوبائی یا وفاقی سطح پر ہی نہیں، تحصیل/ محلے/ کالونی کی سطح پر بھی ایک باہمی رابطے کا مقام (کمیونٹی سنٹر، میڈیا سنٹر کا درجہ) رکھتی ہو گی اور یوں بھی میڈیا کی کمرشل حیثیت کو استعمال کر کے اجتماعی وسائل میں اضافہ کا سبب بنے گی۔ 

اہل اختیار کا محاسبہ و محاکمہ کرنے کے علاوہ یہ عدالت روز جمعہ کے سوا دیگر ایام میں گراس روٹ لیول پر یعنی محلے اور کالونی کی سطح پر پرسنل قوانین سے متعلقہ امور اور مالی تنازعات نبٹانے والی پرائمری سول کورٹ، پرائمری لیبر کورٹ، پرائمری فیملی کورٹ، پرائمری کنزیومر کورٹ، ثالثی کونسل، ووٹر شہریوں کے پرسنل قوانین اور مالی اثاثوں کی میرٹ لسٹ کی نگرانی و احتساب، حکومتی پراجیکٹس کی نگرانی و پڑتال اور ضرورت مند اور اہل شہریوں کے مجوزہ مختلف منافع بخش کاروباری منصوبوں کے لیے بیت المال سے بلا سودی قرضوں کا اجراء، ان منصوبوں کی نگرانی اور احتساب اور دیگر ایسی ممکنہ ذمہ داریاں نبھائے گی۔ اس حوالے سے ہر فیصلہ جیوری کے ارکان میں سے فرض کفایہ کے اصول پر کم و بیش ایک تہائی یا زائد ارکان کی تائید پر مبنی ہو گا۔

 شہریوں کی رجسٹریشن یعنی پیدائش و اموات اور وصیت و وراثت، نکاح و طلاق، غیر منقولہ جائداد کی خرید و فروخت کی رجسٹریشن اور دیگر ایسے بنیادی تمدنی ریکارڈ تیار، اپ ڈیٹ اور آن لائن رکھنے والا با مشاہرہ ناظم (سپرنٹنڈنٹ) بھی یہی عدالت (ترجیحاً اپنے ارکان جیوری میں سے) منتخب اور متعین کرے گی اور یہ ناظم اسی عدالت کو جواب دہ بھی ہو گا۔ گویا یہ عدالت پرائمری سطح پر سیکرٹریٹ کا کردار بھی نبھائے گی۔

ہر شہری کو اختیار ہو گا کہ وہ جس مقامی عدالت میں چاہے، اپنا نام رجسٹر کرائے اور جب چاہے اس رجسٹریشن کو کسی بھی دوسری عدالت میں منتقل کر دے۔

عدالت احتساب کی خود کفالت، منافع

عدالت احتساب کی خود کفالت اور منافع بخشی
اس عدالت کی تمام کارروائی میڈیا اور انٹرنیٹ پر بھی دستیاب رہے گی جو میڈیا اور انٹرنیٹ پر اور دیگر مقامی طور پر چسپاں/آویزاں کمرشل اشتہارات کے ذریعے بھی عدالت کے اخراجات کی نہ صرف کفیل بنے گی بلکہ اضافی آمدن کا ذریعہ بھی بنے گی۔ 

ہر عدالت کی مسجد کے ساتھ کوئی نہ کوئی اضافی سرکاری سہولت مثلاً بیت المال (اسٹیٹ بینک) یا کوئی حکومتی پراجیکٹ مثلاً سرکاری میڈیکل اور یوٹیلٹی اسٹور، تھانہ، فلاحی مرکز کے ہوسٹل، ہسپتال، تعلیمی امتحان گاہ وغیرہ کی شاخ بھی متصل رکھی جا سکتی ہے تاکہ یہ مسجد ایک کامیاب ترین اور گہما گہمی والے ایسے کمیونٹی سنٹر کا درجہ اختیار کر سکے جو مقامی سطح کے کمرشل اشتہارات کے ذریعے خود کفالت کا حامل بھی ہو اور مرکزی بیت المال کے لیے اضافی وسائل کا منبع بھی بن سکے۔

اس نظام عدالت کو آزاد اور خود کفیل رکھنے کے لیے انفال کے ضابطہ کا اطلاق کیا جائے گا یعنی اس کی وساطت سے حاصل ہونے والی آمدن معاشرے کا انفال تصور ہو گی جس کی کل مقدار کا اسی فیصد حصہ تو مرکزی ترقیاتی اخراجات فنڈ کو دیا جائے گا جبکہ باقی بیس فیصد سے خود اس ادارے (حزب احتساب) کے رواں اخراجات پورے کیے جائیں گے۔ ان اخراجات میں صدر عدالت اور ناظم کے مشاہرے، انٹرنیٹ کا خرچ، ریکارڈ کے لیے سٹیشنری اور دیگر سامان اور مسجد کے یوٹیلیٹی بلز شامل ہیں۔

اخراجات کے بعد بچ جانے والی رقم اعزازی ارکان جیوری میں عدالتی کارروائی کے لیے ان کے مختص کردہ وقت کے تناسب سے تقسیم کر دی جائے گی۔

اسلامی جمہوریہ کیا؟ ؟

مغربی جمہوریت  یا مذہبی غیر مسئول ڈکٹیٹرشپ (تھیوکریسی)

Islamic Democracy but not Theocracy

اسلامی جمہوریہ (اجماع امت اور مسئولیت)
جمہوریت اپنے لیے ڈکٹیٹر چننے کا نام نہیں ہونا چاہیے۔

جمہوریت اس وقت اپنی موت آپ مر جاتی ہے جب منتخب حکمران اسی جمہوریت کی آڑ میں خود کو عوامی مواخذے اور مسئولیت سے مبرا قرار دے دیتے ہیں۔ جمہوریت اپنے لیے ڈکٹیٹر چننے کا نام نہیں ہونا چاہیے۔ اسلام کے نظام فلاح و بہبود میں عوامی جمہوریت کا نظریہ معاشرے کی قیادت کے محض انتخاب تک محدود نہیں ہو گا بلکہ انتخاب کے بعد مسئولیت یعنی حکمران کی بازپرس کیلئے بھی استعمال ہو گا۔ اس عمل مسئولیت کا آغاز امیر کے حلف اٹھانے کے فوراً بعد ہو گا۔

قانون سازی اور نفاذ قانون کا استحقاق

ہر قانون سازی کے لیے مجاز مقننہ صرف امیر کی ذات ہو گی تاہم ہر قانون کا عملی نفاذ عدالت احتساب کی طرف سے اعتماد کے ووٹ کے بعد ہی ممکن ہو گا تاکہ اس قانون پر اجماع امت کا تعین ہو سکے۔

امیر مملکت اپنے با معاوضہ عمال (بیورو کریسی یا لوکل گورنمنٹ کے اہلکار اور انتظامیہ و سول یا فوجداری عدلیہ) کا تعین اور قانون سازی اپنی صوابدید پر کرے گا جس کیلئے اس کو متعلقہ سطح کی عدالت احتساب عندالطلب مشورہ دے گی تاہم وہ اس مشورے کا پابند نہیں ہو گا۔

وہ اپنے عمال کی کارکردگی سمیت ہر قانون سازی، ہر اقدام، ہر فیصلے اور ہر پالیسی، غرض اپنے اور اپنے عمال کے ہر قول و فعل پر عوام کے سامنے جواب دہ ہو گا۔ اس کے یا اس کے عمال کے کسی اقدام کے خلاف مسئولیت اور عدم اعتماد کی رٹ دائر ہونے کے بعد عوام ہفتہ بھر انٹرنیٹ ویب سائٹ پر اس کے لیے سوالات درج کرتے رہیں گے اور وہ خود اور اس کے عمال جمعرات کے روز تک اپنی جوابی رپورٹ عوام کے سامنے انٹرنیٹ اور الیکٹرانک میڈیا پر پیش کریں گے۔ پھر وہ نماز جمعہ کے فوراً بعد اپنی اپنی سطح پر احتساب عدالت کے سوالات کے براہ راست جواب دیں گے جس کیلئے اصالتاً (بہ نفس نفیس) یا الیکٹرانک اور انٹرنیٹ میڈیا کے ذریعے پیش ہونا، غرض کوئی بھی طریق کار اختیار کیا جا سکتا ہے۔

اس رپورٹ اور عدالت کی طرف سے امیر پر ہونے والی جرح ملاحظہ کرنے کے بعد احتساب عدالت کے ارکان جیوری اور اگر ضرورت ہو تو رجسٹرڈ ووٹرز اس پر علانیہ ووٹ کے ذریعے اعتماد یا عدم اعتماد کا اظہار کریں گے جس سے مقررہ ضابطۂ رائے شماری کے مطابق  کے مطابق اس امیر کی اہلیت یا نااہلیت کا فیصلہ ہو گا۔ اس اعتماد کے ووٹ کا تفصیلی طریق کار  اگلے باب میں "نفاذ قانون" کے عنوان کے ذیل میں مذکور ہے

٭٭٭
6۔    نفاذ قانون اور امیر کی اہلیت کا محاکمہ

ہر نیا یا نو ترمیم شدہ قانون عوام کے اعتماد کا ووٹ لیے بغیر نافذالعمل نہیں ہو سکے گا۔ ہر قانون سازی پر امیر مملکت کو صوابدیدی اختیار ہو گا۔

ہر قانون کا بل عدالت احتساب کے انٹرنیٹ بلاگ پر عوام کے سامنے پیش ہو گا اور اگر لگاتار دو ہفتے تک عوام کی طرف سے عدالت احتساب میں اس بل کے خلاف کوئی رٹ دائر نہ کی گئی یا اس کے خلاف کسی رٹ پر مقررہ ضابطۂ رائے شماری کے ذریعے فیصلہ کن اجماع نہ ہو سکا تو یہ بات اس بل کے لیے اعتماد کا ووٹ سمجھی جائے گی اور وہ قانون نافذ العمل ہو جائے گا۔۔۔۔ لیکن اگر اس دو ہفتے کی مدت کے دوران کسی ووٹر کی طرف سے رِٹ دائر ہو گئی تو اس پر درج ذیل طریق کار کا اطلاق ہو گا۔

ہر ووٹر شہری (مقرب) کو  کسی بھی قانون کے خلاف امیر مملکت پر عدم اعتماد کی رِٹ اپنی مقامی عدالت احتساب میں دائر کرنے کا اسحقاق ہو گا اور وہ نو زائیدہ قانون کے علاوہ کسی بھی مروج قومی یا مقامی سطح کے قانون یا کسی اقدام (مثلاً کسی ترقیاتی کام کا ٹھیکہ وغیرہ) یا امیر یا کسی سرکاری عہدیدار کی ناقص کارکردگی پر بھی عدم اعتماد کی رِٹ کسی بھی روز مقامی عدالت احتساب میں دائر کر سکے گا۔

اگر جیوری کے کم از کم ایک تہائی ارکان کی نظر میں یہ رٹ قابل سماعت ہوئی تو جمعہ کی نماز کے بعد اس کی سماعت ہو گی اور پٹیشنر کا مؤقف جیوری کے سامنے پیش ہو گا۔ پھر ہفتہ بھر اس کے حق اور مخالفت میں بحث عدالت کی ویب سائٹ پر جاری رہے گی جس میں امیر یا اس کا نمائندہ اور متعلقہ اہلکار بھی حصہ لے سکیں گے اور عوامی استفسارات کا جواب دیتے رہیں گے، اور پھر اس سے اگلے جمعہ کو متعلقہ عدالت میں جیوری کے سامنے اس رٹ کا جواب دینے کے لیے امیر خود یا اس کا متعین کردہ متعلقہ سرکاری عہدیدار جس کے خلاف بھی رٹ دائر ہوئی ہو گی، اصالتاً یا وکالتاً پیش ہو گا اور جرح کا سامنا کرے گا۔ پیش نہ ہونے کی صورت میں یک طرفہ کارروائی عمل میں لائی جائے گی۔

فیصلہ اور ریفرنڈم
جیوری اسی روز اپنی رائے پیش کرے گی اور  مقررہ ضابطہ کے مطابق رائے شماری ہو گی۔ اگر اجماع کا تقاضا پورا کرتا ہوا یہ فیصلہ امیر یا اس کے عہدیدار کے اقدام کے خلاف ہوا تو اس کا مطلب یہ ہو گا کہ مقامی سطح پر امیر مملکت پر عدم اعتماد ہو گیا ہے۔ اس کے بعد یہ معاملہ تحصیل کی سطح کی عدالت میں پہنچ جائے گا۔

بالائی عدالتوں کا طریق کار

اگر کوئی معاملہ مقامی عدالت سے اوپر اٹھ کر تحصیل کی سطح کی عدالت میں پہنچ گیا تو آئندہ جمعہ کے روز تحصیل کی سطح کا سرکاری منصب دار جواز پیش کرنے کے لیے اصالتاً یا وکالتاً تحصیل عدالت میں جوابدہ ہو گا۔

جمعہ کے روز تحصیل کی سطح پر ایسے معاملے کی سماعت اس تحصیل کے تمام ارکان جیوری اور رجسٹرڈ ووٹرز تحصیل کی مرکزی مسجد میں یا اپنی اپنی مساجد میں جم غفیر کے سامنے آن لائن یا الیکٹرانک میڈیا پر ملاحظہ کریں گے، ضرورت ہوئی تو براہ راست سوالات بھی کریں گے اور پھر اس معاملے پر مقررہ ضابطہ کے مطابق استصواب رائے ہو گا۔ پھر اگر وہاں بھی مقامی عدالت کے فیصلے کی توثیق ہو گئی تو امیر وہاں بھی ناکام سمجھا جائے گا اور معاملہ اس سے بڑی عدالت میں پہنچ جائے گا۔

تحصیل کی سطح پر امیر کی ناکامی کی صورت میں اگلے جمعہ ضلعی عدالت اور پھر اس سے اگلے جمعہ صوبائی عدالت میں یہی عمل دہرایا جائے گا جہاں بالترتیب ضلعی اور صوبائی عہدے دار پیش ہوں گے، حتیٰ کہ ناکامی کی صورت میں بات مرکزی عدالت تک جا پہنچے گی لیکن یہاں معاملے کی نوعیت بدل جائے گی اور سوال کسی ایک معاملے پر اعتماد کے ووٹ کا نہیں بلکہ امیر کی مجموعی اہلیت کا اٹھے گا جس کا ذکر اگلے عنوان "اعتماد کا حتمی ووٹ" میں کیا جا رہا ہے۔

اعتماد کا حتمی ووٹ (بیعت)

امیر کے لیے اعتماد کا  حتمی ووٹ 

اس ریفرنڈم کا مقصد عوام کی طرف سے امیر کیلئے اعتماد کے ووٹ (بیعت) اور اہلیت کا فیصلہ کرنا ہے اس لیے اگر کوئی معاملہ ناکامیوں سے دوچار ہوتا ہوا مرکزی عدالت احتساب تک پہنچ جاتا ہے اور پھر سوال اس ایک معاملے کا نہیں ہو گا بلکہ یہاں عدالت کا فیصلہ امیر کی اہلیت یا نااہلی کا ہی صادر ہو گا،

 اس کے لیے طریقہ کار وہی مجوزہ ہے جو پہلی عدالتوں میں اختیار کیا گیا کہ اگلے جمعہ کے روز امیر اپنے مواخذے کے لیے مرکزی عدالت میں اصالتاً یا وکالتاً پیش ہو گا اور اس عدالت کی جیوری میں مملکت کے تمام اراکین جیوری شامل ہوں گے جو وفاقی اور اپنی اپنی مقامی مساجد میں اسی طریق کار کے مطابق اس معاملے کی سماعت آن لائن یا الیکٹرانک میڈیا پر ملاحظہ فرمائیں گے، سوالات کریں گے اور اپنا فیصلہ صادر کریں گے۔

وفاقی سطح کی عدالت احتساب میں اس مواخذہ کے بعد یہ عدالت اس امیر کی سبکدوشی یا منصب پر بحالی کے بارے میں مقررہ ضابطے کے مطابق ارکان جیوری اور رجسٹرڈ ووٹرز کی رائے کی روشنی میں فوری فیصلہ دے گی۔ اگر یہ فیصلہ صوبائی عدالت کے فیصلے کی توثیق کرے تو امیر کی اہلیت ختم تصور ہو گی اور اس کا منصب قیادت پر استحقاق بھی ختم ہو جائے گا۔ پھر ایک ہفتے کے لیے نائب امیر بطور قائم مقام امیر، یہ ذمہ داریاں سنبھالے گا اور ایک ہفتہ بعد از سر نو رائے شماری کے ذریعے نیا امیر منتخب کیا جائے گا۔

امیر کی اہلیت پر اعتماد کے ووٹ کا یہ قومی ریفرنڈم جمعہ کی نماز کے فوراً بعد پوری مملکت میں حسب ضابطۂ مذکورہ ہر مقامی سطح کی عدالت احتساب کی نگرانی میں منعقد ہو گا اور اعتماد یعنی امیر کی اہلیت یا نااہلیت کا حتمی فیصلہ پوری مملکت کی سطح پر ارکان جیوری اور اگر ضرورت ہوئی تو رجسٹرڈ ووٹرز (یعنی مقربین) کے ووٹوں کی بنیاد پر ہو گا۔۔۔۔  اسی اصول اور طریق کار کا اطلاق نائب امیر و ناظم اعلیٰ عدالت احتساب کی اہلیت کے لیے بھی ہو گا۔

٭٭٭
7۔  مملکت کے وسائل

ترقیاتی و انتظامی اخراجات کے لیے  مملکت کے وسائل اس طرح ہوں گے۔

 ہر قسم کے ایسے قدرتی وسائل جن پر بیت المال (قومی خزانے) کا ایک ٹکہ بھی خرچ نہیں ہوا، مثلاً پانی، معدنیات، ہوائی اور سمندری راستے، وغیرہ۔ ان وسائل کا سوفیصد منافع ترقیاتی و انتظامی اخراجات فنڈ میں استعمال ہو گا۔

 وہ شہری جو معاشرے کو اپنے زیر تحویل اثاثوں کی حفاظت کا ذمہ دار بنانا چاہیں گے ان شہریوں کو امیر مملکت کے ملکیتی اثاثوں سے زیادہ مالیت کے اثاثوں پر ان کی زائد مالیت کا اڑھائی فیصد (مروجہ زکوٰۃ کے مساوی) حصہ اور اضافے پر بیس فیصد (انفال کے مساوی) حصہ دینا ہو گا (اس کی مقدار کا تخمینہ کوئی محکمہ انکم ٹیکس نہیں بلکہ خود شہری ہی لگائے گا، اس کی تفصیل اگلے باب ’’ریونیو‘‘ میں آئے گی)۔ یہ وسائل بھی ترقیاتی و انتظامی اخراجات فنڈ میں استعمال ہوں گے۔

 غیر شہری باشندوں، کاروباری مہمانوں، سیاحوں پر صوابدیدی ٹیکس۔ یہ وسائل بھی ترقیاتی و انتظامی اخراجات فنڈ میں استعمال ہوں گے۔

 عدالت احتساب کی آمدن۔ یہ وسائل بھی ترقیاتی و انتظامی اخراجات فنڈ میں استعمال ہوں گے۔

 معدنیات، مواصلات اور رسل و رسائل، آب پاشی، توانائی، سائنسی و زرعی تحقیق، میڈیا اور دیگر ایسی بنیادوں پر ایستادہ ملک گیر سطح کے حکومتی پراجیکٹس، یعنی وہ تمام سرکاری پراجیکٹس جن پر اسٹیٹ بینک کے ذریعے معاشرے کے اثاثوں کی سرمایہ کاری ہوئی ہے، ان کا منافع۔ 

یہ منافع تمام کا تمام ترقیاتی و انتظامی اخراجات فنڈ میں استعمال نہیں ہو گا بلکہ اس کا اسی فیصد حصہ بیت المال اسٹیٹ بینک کا منافع ہو گا جبکہ قومی ترقیاتی و انتظامی اخراجات کے لیے بیس فیصد مختص ہوں گے۔

اسٹیٹ بینک کے لیے منافع کا ایک بہت بڑا وسیلہ جہادی انفال بھی ہو گا جس کی تفصیل ہجرت و جہاد کے باب10میں آئے گی۔

اسٹیٹ بینک کے ’’الماعون’’ اکاؤنٹ میں شہریوں کے جمع شدہ غیر منقولہ اثاثے بھی عدالت احتساب کی نگرانی میں کام کرنے والے منافع بخش حکومتی صنعتی اور کاروباری پراجیکٹس میں لگائے جائیں گے جن کا نہ صرف منافع قومی وسائل میں اضافہ کرے گا بلکہ ان سے بہت سے کاروبار اور چھوٹی گھریلو صنعتوں کے ساتھ ساتھ سرکاری ملازمتیں بھی پیدا ہوں گی۔

 بیت المال (اسٹیٹ بینک) جب کسی شہری کو کسی منافع بخش ذاتی کاروبار کے لیے کوئی غیر منقولہ اثاثہ فراہم کرے گا تو اس کاروبار سے حاصل ہونے والا منافع بھی انفال کے اصول پر تقسیم ہو گا یعنی بیس فیصد حصہ حکومت کو اجتماعی اخراجات کے لیے ملے گا اور باقی اسی فیصد کو سوار اور گھوڑے کے لیے مساوی حصۂ مال غنیمت کے اصول پر شہری اور بیت المال میں برابر تقسیم کر دیا جائے گا۔

اسٹیٹ بینک کو حاصل ہونے والا یہ منافع تمام اکاؤنٹ ہولڈرز میں میرٹ لسٹ کی درجہ بندی کے تناسب سے تقسیم کر دیا جائے گا۔ مکرم یعنی ہر رکنِ جیوری اور مقرب یعنی رجسٹرڈ ووٹر کے لیے دو حصے اور متفق یعنی غیر ووٹر شہری کے لیے ایک حصہ تجویز کیا جاتا ہے جس کا جواز یہ ہے کہ مکرمین و مقربین پر قیادت و احتساب کے حوالے سے معائنہ، مطالعہ اور نگرانی کی ذمہ داری زیادہ ہے اور اس ذمہ داری کو خاطر خواہ طور پر انجام دینے کے لیے انہیں متفقین سے زیادہ وقت صرف کرنا ہو گا۔

ریونیو
 امیر مملکت کے برابر ہر ووٹر اور غیر ووٹر شہری کے زیر تحویل اثاثوں کی مفت حفاظت مملکت کی ذمہ داری ہو گی۔ اس سے زیادہ مالیت کے اثاثے خواہ وہ جامد ہوں یا غیر جامد، ذاتی تحویل میں رکھنے والوں کیلئے معاشرے یعنی سرکاری انتظامیہ کی طرف سے مالی تحفظ کی کوئی ذمہ داری فراہم نہیں ہو گی البتہ اگر ایسا شہری جس کی تحویل میں امیر مملکت سے زیادہ مالیت کے اثاثے ہوں گے وہ ہر سال ان زائد اثاثوں کی کل مقدار کا اڑھائی فیصد حصہ بطور معاوضہ (مروجہ زکوٰة کے مساوی) اور دولت مندی میں سالانہ اضافہ پر "انفال کے مساوی" یعنی بیس فیصد حصہ بطور معاوضہ ادا کر دے تو وہ اثاثے معاشرے کی ذمہ داری میں آ جائیں گے اور مملکت ان کے تحفظ کی ضامن بن جائے گی۔ جو اثاثے اللہ کو قرض حسنہ کے طور پر الماعون بینک اکاؤنٹ میں رکھے گئے ہوں گے وہ زیر تحویل اثاثوں میں شمار نہیں ہوں گے۔

 جو افراد ریونیو کے اس آئینی تصور سے متفق نہیں ہیں اور اپنا نام اور اثاثوں کی تفصیل تقویٰ کی میرٹ لسٹ میں شامل نہیں کرنا چاہتے یا اپنے کچھ اثاثے بیرون ملک رکھے ہوئے ہیں یا کسی دوسرے ملک کی شہریت کے حامل ہیں اور اس سے دستبردار نہیں ہونا چاہتے تو ایسے افراد اس مملکت میں شہری نہیں، بلکہ مہمان Paying Guest تصور ہوں گے اور اپنی املاک کی حفاظت کے لیے ویلتھ ٹیکس، انتقال پر اشٹام اور کورٹ فیس وغیرہ اور آمدن پر انکم ٹیکس، غرض ہر وہ ٹیکس دیں گے جو انسانی آئین پر استوار حکومتیں لیا کرتی ہیں۔ 
اگر وہ صوابدیدی ٹیکس نہیں دینا چاہیں گے اور یوں اپنی جان و مال، اپنے اثاثوں کی حفاظت کا انتظام بھی خود کرنا چاہیں گے، بالفاظ دیگر اپنے زیر ملکیت رقبے میں اپنی علیحدہ ریاست قائم کرنا چاہیں گے تو اگرچہ اسلام کے قانونِ لا اکراہ کے تحت انہیں اس سے روکا نہیں جا سکتا لیکن خود انہیں بھی اس لا اکراہ پر مبنی آزادی کی پاسداری کرنا پڑے گی۔ اس پاسداری کی تفصیل کے لیے باب11 "آزادی کی انتہا" ملاحظہ فرمائیے۔
فلاحی ریاست
Welfare Estate

 مملکت سو فیصد فلاحی ریاست ہو گی جس کے شہریوں پر کوئی ٹیکس، ڈیوٹی، کسٹم یا سرچارج عائد نہیں ہو گا۔ صحت عامہ اور علاج معالجہ کی سہولت تمام شہریوں کو یکساں معیار کی اور مفت دستیاب کرے گی۔
 جو شادی شدہ کفیل شہری بے گھر ہوں گے یا اپنی تمام غیر منقولہ جامد جائداد بیت المال کے الماعون اکاؤنٹ میں جمع کرا ئے ہوئے ہوں گے، انہیں امیر مملکت کی رہائش گاہ کے ہم پلہ رہائش بھی بلا معاوضہ فراہم کی جائے گی، اس وقت تک کے لیے جب تک وہ اپنی ذاتی رہائش کا انتظام نہیں کر لیتے یا جب تک وہ اپنے الماعون اکاؤنٹ سے اپنی جائداد دوبارہ جامد کرنے کیلئے واپس نہیں نکال لیتے۔ (بیت المال کے الماعون اکاؤنٹ کا ذکر باب 4 ’قیادت کی اہلیت’ میں گزر چکا ہے۔)
روزگار اور کفالت

مملکت اپنے ہر ووٹر یا غیر ووٹر شہری کی کفالت کی اس صورت میں ذمہ دار ہو گی جب وہ اپنی کفالت خود کرنے کا اہل نہ ہو، تاہم اس ضمن میں مالی وظائف دینے کی بجائے گھر بیٹھے یا کسی چھوٹے روزگار کے لیے مقامی عدالت احتساب کی ضمانت پر الماعون بینک اکاؤنٹ میں شہریوں کی جمع شدہ غیر منقولہ پراپرٹی (اور متعلقہ آلات اور سامان بھی اگر ضروری ہوا تو) فراہم کی جائے گی یا سرکاری ملازمت دینے کا طریقہ کار اپنایا جائے گا تاکہ محنت کی کمائی سے بچنے کا کوئی چور دروازہ باقی نہ رہے۔
شہریوں کو گداگری کی حوصلہ شکنی کی تاکید کی جائیگی اور گداگروں کو سرکاری ہوسٹلز کا راستہ دکھانے کی تلقین کی جائے گی۔
صحت مند اور اہل ہونے کے باوجود محنت سے روزی کمانے سے انکار کرنے والے مردوں کو سرکاری ہوسٹلز میں رکھا جائے گا جہاں ان کو ماہرین کے زیر نگرانی ان کے حسب استطاعت تعلیم و ہنر اور خود اعتمادی سے آراستہ کر کے شامل جہاد یا دستکاری از قسم گھریلو صنعتی روزگار یا اگر وہ چاہے تو عدالت احتساب کے زیر نگرانی کام کرنے والے بیت المال کے لامحدود پراجیکٹس میں سے کسی پراجیکٹ میں ملازمت کی صورت میں محنت کر کے روزی کمانے کا ایک اور موقع دیا جائے گا۔ عدالت احتساب اس تمام عمل کی نگران اور اس فرد کی کارکردگی کی ذمہ دار ہو گی۔
کام چوری اور مفت خوری کی سزائے جحیم
اگر پھر بھی کوئی ایسا فرد شہری جو تندرست اور قوی توانا مرد ہونے کے باوجود محنت کی روزی پر صدق دلی سے آمادہ نہیں ہوتا اور عدالت احتساب کی طرف سے انتباہ کے باوجود سرکاری ملازمت کی ذمہ داریاں نبھانے میں دانستہ لاپروائی، کوتاہی، ذمہ داریوں سے غفلت، کام چوری کا ارتکاب کرتا ہے تو اسے باغی یا فاترالعقل (ذہنی معذور) قرار دے دیا جائے گا اور ملک بدر یا جیل نما ہسپتال میں داخل کر دیا جائے گا تاکہ اس کے جسم کے قدرتی افعال سے معاشرے کے لیے افادہ حاصل کیا جا سکے۔
اگر ایسا فرد کوئی بے سہارا تندرست عورت ہے اور وہ نہ تو شادی کر کے کسی کے زیر کفالت آنے پر آمادہ ہے اور نہ ہی خود محنت کر کے دستکاری، ملازمت یا ایسے کسی دیگر روزگار کی ذمہ داری خاطر خواہ طور پر انجام دینے پر صدق نیت سے رضامند دکھائی ہے تو اس کے ساتھ بھی یہی برتاؤ کیا جائے گا۔   
اس ہسپتال میں انہیں ڈاکٹرز کی نگرانی میں صرف کچی اور ابلی سبزیاں، ابلے ہوئے چنے، نمک کے بغیر ابلا ہوا گوشت اور ایسی خون پیدا کرنے والی بے ضرر پرہیزی غذائیں اور وٹامن وغیرہ از قسم دوائیاں دی جائیں گی اور مرغن غذا کی صورت میں اسے کوئی بدپرہیزی نہیں کرنے دی جائے گی تاکہ وہ نہ تو کبھی بیمار ہوں اور نہ ہی معذور، اور تاکہ وہ باقاعدگی کے ساتھ اپنے جسم کا زیادہ سے زیادہ صحت مند خون بلڈ بینک کے لیے فراہم کرتے رہیں۔ 
اسی طرح وہ اپنے ایسے اعضائے جسمانی جو ان کی زندگی پر برا اثر نہ ڈالیں اور دوبارہ جسم میں پیدا ہو سکتے ہوں یا ان کی جسم کو ضرورت نہ ہو مثلاً ٹرانسپلانٹ کے لیے جگر کا ایک کونا یا تھیلے سیمیا کے مریض بچوں کے لیے ہڈی کا اندرونی گودا وغیرہ معاشرے کو فراہم کر سکیں۔
 ان کے زندہ جسم سائنسی و طبی تحقیق و تجربات و مطالعہ کے لیے استعمال ہوتے رہیں گے جبکہ مرنے کے فوراً بعد زیادہ سے زیادہ اعضاء ٹرانسپلانٹ کے لیے ہر ممکن طور پر محفوظ کیے جائیں گے تاکہ ان کا وجود بہرطور اس معاشرہ کے لیے کارآمد رہے جو ان کی کفالت کے اخراجات برداشت کر رہا ہو گا۔

اخراجاتِ مملکت 
مملکت کے اخراجات میں صرف انتظامیہ، نقل و حمل کے عمدہ راستے، امن و امان اور نظام فوجداری و عدل، صحت عامہ، تعلیم و تحقیق، ہجرت و نصرت کی سرپرستی اور ترقیات شامل ہیں۔
 بیت المال  اسٹیٹ بینک ایک خود کفیل و خود مختار ادارہ ہو گا اس لیے مالیات سے متعلقہ اخراجات مثلاً کرنسی و متعلقات کا مالی بوجھ خود اٹھائے گا۔
 دفاع،  عسکریت اور امور خارجہ۔ یہ  شعبے غیر معمولی منافع بخش نظام دعوت و جہاد کے تابع ہوں گے چنانچہ اس نظام کیلئے سرمایہ کاری اور  مالی سرپرستی بھی بیت المال کرے گا۔ یوں سفارت کاری کے جواز سمیت اس ضمن میں ہر فیصلہ ناظم بیت المال کرے گا اور اس پر احتساب عدالت میں جوابدہ ہو گا۔ اس کی تفصیل آئندہ صفحات میں ’’ہجرت و جہاد۔۔۔ عالم گیریت اور خارجہ پالیسی’’ کے عنوان کے تحت آ رہی ہے۔ یہ نظام بھی بیت المال کے تحت ہو گا اور مرکزی انتظامی و ترقیاتی فنڈ پر بوجھ نہیں ہو گا۔
٭٭٭
8۔  مساوات ۔۔۔۔ یکساں مشاہرہ اور سہولتیں
طبقاتی امتیاز کے خاتمے کے لیے یکساں مشاہرہ اور معیار زندگی 

تمام سرکاری ملازمین بشمول امیر مملکت، سب کو یکساں مشاہرہ اور رہائش اور علاج معالجہ سمیت زندگی کی تمام سہولتیں یکساں معیار اور مقدار پر فراہم ہوں گی۔ اضافی وظائف کا تعین بچوں کی تعداد کی بنیاد پر ہو گا۔ اختتام طفولیت کے تعین کیلئے عمر کی حد وہ ہے جس پر والدین کو بچوں میں نماز کی سختی سے عادت ڈالنے کا حکم دیا گیا ہے۔ اور یہ عمر دس سال ہے۔
تعلیم و تربیت
 تعلیمی نظام امتحان میں کم سے کم عمر یا دو امتحانات کے درمیانی عرصہ کی کوئی قید نہیں ہو گی تاکہ ذہین بچوں کے لیے تیزی سے آگے بڑھنے کے مواقع مسدود نہ ہوں۔
امتحانی نظام مفت اور ایسا سادہ ہو گا جس کے ذریعے سال میں بار بار ہر سطح کا امتحان منعقد ہو سکے اور اس کا فوری نتیجہ بھی سامنے آ سکے۔ اس کا طریقہ معروضی طرز امتحان اور انٹرویو VIVA ہے۔ 
امتحانی نصاب بھی ایسا ہی مجوزہ ہو گا کہ جس کے ذریعے دس سال کی عمر میں نارمل سے آئی کیو کا حامل بچہ آسانی سے بنیادی تعلیم اور عملی تربیت سے بہرہ یاب ہو کر روزمرہ کے امور کی انجام دہی اور محنت کش کے روزگار یا کم اختیارات والی سرکاری ملازمت کا اہل ہو چکا ہو گا تاکہ چند سال بعد جب وہ طبی بنیادوں پر بالغ ہو تو اس قابل سمجھا جائے کہ وہ نکاح اور خاندان کی کفالت کر سکتا ہے۔ اس لائحہ عمل کا مقصد یہ ہے کہ اسے گناہ سے بچنے کے لیے کسی اذیت کا سامنا نہ کرنا پڑے۔
نکاح کے بعد مرد و خواتین کے لیے اعلیٰ تعلیم حاصل کرنے کی حوصلہ افزائی کی جائے گی۔

٭٭٭
9۔   لامحدود پرسنل قوانین کی آزادی
لامحدود پرسنل قوانین کی آزادی اور اکراہ (جبر) کی مناہی
ہر وہ قانون جو کسی ایک چاردیواری پر نافذ قرار دیا جا سکے، پرسنل قانون کہلائے گا اور اس کے تعین پر متعلقہ چاردیواری کے رہائشی کفیل شہری کا استحقاق تسلیم کیا جائے گا۔  اس کی وجہ یہ ہے کہ ہر شخص نے قیامت کے روز اپنی جواب دہی کرنی ہے۔ اگر اسے یہ کہنا پڑا کہ مجھے تو ان قوانین کو اپنے گھر میں نافذ کرنے کی آزادی ہی حاصل نہ تھی جن قوانین کو میں اسلام کے مطابق سمجھتا تھا۔۔۔۔۔ تو اس سے دوسرا سوال یہ ہو گا کہ پھر تم نے اس اکراہ، اس فرعونیت کو ہاتھ سے کیوں نہ روکا، یعنی اس کے خلاف مسلح جہاد کیوں نہ کیا؟ 
آزاد اسلامی مملکت وہ ہو گی جس میں کسی فرد کو نہ تو مرکز کے خلاف تلوار اٹھانے کی ضرورت ہی پیش نہ آئے اور نہ ہی یہ شائبہ ہو کہ وہ حکومت کی پابندی کی وجہ سے اخروی جواب دہی سے محفوظ ہو گیا ہے۔ 
پرسنل قوانین کی آزادی کے اس تصور کو سفارتخانوں کی مثال سے آسانی سے سمجھا جا سکتا ہے۔ ہر ملک کا سفارت خانہ ایک ایسی چار دیواری ہوتی ہے جس کے اندر اسی ملک کے قوانین کا نفاذ ہوتا ہے اور میزبان ملک کے قوانین اس چاردیواری کے اندر غیر مؤثر ہوتے ہیں۔
اس میں سب سے بڑی حکمت یہ ہے کہ جب مختلف لائحہ ہائے فکر و نظر تھیوری سے آگے بڑھ کر پریکٹیکل میں آئیں گے تو ڈیمانسٹریشن کا یہ منظر نامہ خودبخود بہتر سے بہتر قوانین کا تعین کرتا چلا جائے گا۔ یہی بات قرآن میں ’’یاقوم اعملوا علیٰ مکانتکم’’ کے بعد ’’انہ لا یفلح الظالمون’’  میں فرمائی گئی ہے۔  
ان قوانین کا تعین ہر کفیل شہری اپنا نام میرٹ لسٹ میں شامل کرتے وقت رجسٹر کرائے گا۔ جو شہری اپنے لیے ان قوانین کا تعین نہ کرے، اس کی چار دیواری پر امیر حکومت کے پرسنل قوانین کا اطلاق ہو گا۔
لیبر ایکٹ، عائلی قوانین، گارڈین ایکٹ، عقائد اور تعزیرات، پرسنل قوانین تصور ہوں گے جو ہر ووٹر شہری کی چاردیواری میں اس کی صوابدید کے مطابق نافذ العمل قرار دیئے جائیں گے۔ 
تعزیرات کا تعین
تعزیرات کا تعین بھی پرسنل قوانین کے دائرے میں آئے گا۔
 اپنی چاردیواری کے اندر ہونے والے جرم کے مجرم کو قید کی سزا دلوانے کا خواہش مند مدعی مجرم کی کفالت کے اخراجات خود اٹھائے گا جبکہ فوری طور پر مکمل ہو جانے والی سرعام جسمانی سزا پر مدعی کا کوئی خرچ نہیں اٹھے گا۔
 جرمانہ کی سزا کی ممانعت ہو گی کیونکہ مجرم سے سزا کے طور پر کوئی ایسی چیز نہیں لی جا سکتی جو وہ بعد میں مزید جرم کر کے کسی اور فرد سے دوبارہ چھین سکتا ہو۔
غیر شہری افراد (مہمانوں) یعنی پے انگ گیسٹس (جن کا ذکر وسائل مملکت کے باب7 میں عنوان "ریونیو" میں کیا جا چکا ہے) کی چاردیواری میں حکومت کے متعین کردہ پرسنل قوانین کا اطلاق ہو گا اور ان کو صرف ایسے انفرادی معاملات کی آزادی ہو گی جن کا کسی دوسرے فرد سے کوئی تعلق نہ ہو مثلاً عبادات اور خورد و نوش وغیرہ۔
شہریت سے محرومی
پرسنل قوانین میں معاشرتی سوچ کی مخالفت، شہریت سے محرومی
کسی بھی شہری کے اپنی چاردیواری میں نافذ کردہ پرسنل قانون کے اسلام مخالف تصور کیے جانے کی صورت میں کسی بھی ووٹر کو حق حاصل ہو گا کہ عدالت احتساب میں اس شہری کے خلاف پٹیشن دائر کرے۔
اگر عدالت کا فیصلہ اس شہری کے مؤقف کے حق میں نہ ہوا تو ایک ہفتے بعد اجماع امت (اوپن ریفرنڈم) کے اصول پر اس کو معاشرے سے مذکورہ فیصلے کے خلاف اپنے حق میں تائید حاصل کرنا ہو گی۔
اگر اسے معاشرے کی تائید بھی حاصل نہیں ہوتی اور اس کے باوجود وہ اپنے مؤقف سے رجوع کرنے پر بھی آمادہ نہیں ہوتا تو یہی عدالت اسے ایثار کی میرٹ لسٹ سے بلیک لسٹ (ملعون) قرار دے دے گی۔ 
بلیک لسٹ ہونے کے بعد اس کے حقوق شہریت معطل ہو جائیں گے اور وہ مہمان (پے انگ گیسٹ) تصور ہو گا جسے اپنی چاردیواری میں اپنی پسند کے پرسنل قوانین نافذ کرنے کی آزادی نہیں رہے گی۔
سرکشی
اگر جرم سنگین نوعیت کا ہو اور سرکشی کے دائرے میں آئے یعنی اس کا ارتکاب نافذ شدہ عدالتی فیصلے کے بعد بھی ایک تسلسل سے جاری رہے تو اسے اسی عدالتی طریق کار کے ذریعے جرم کی نوعیت کی مناسبت سے معاشرے کا باغی قرار دے کر ملک بدر بھی کیا جا سکتا ہے۔ اگر کوئی شخص کسی ایسی قرآنی ممانعت کی صریح خلاف ورزی کرنے پر اصرار کرتا رہے جس کے نتیجے میں معاشرے میں فساد کا امکان ہو، مثال کے طور پر وہ بیک وقت دو سگی بہنوں کو اپنے نکاح میں رکھے یا محرمات اور تعزیرات قرآنی سے تجاوز پر مصر ہو تو وہ معاشرے کی نظر میں اسی سرکشی کے زمرے میں آ سکتا ہے۔

٭٭٭

10۔   ہجرت و جہاد ۔۔۔۔۔۔      عالم گیریت اور خارجہ پالیسی
پوری انسانیت کے لیے آئینی آزادی کی علمبرداری
دنیا کے ہر فرد کو اپنی سابقہ شہریت سے دستبردار ہو کر یعنی ہجرت کر کے اس اسلامی مملکت کی شہریت حاصل کرنے کی آزادی اور تاکید ہو گی۔
جو لوگ ایسی ہجرت نہیں کر سکتے یا انہیں اس کی آزادی نہیں دی جا رہی اور اپنے خدا کے حضور کوئی نجات دہندہ بھیجنے کی فریادیں کر رہے ہیں، (سورہ النساء آیہ: 75)۔۔۔ یہ مملکت ان کی مدد کو یوں پہنچے گی کہ سب حکومتوں کو اپنے اپنے معاشروں میں یہی اسلامی آئین آزادی اپنی رعایا کو فراہم کرنے کیلئے کہے گی اور سب سے پہلے ان ریاستوں سے مخاطب ہو گی جو خود کو اسلامی  قرار دیتی ہیں۔
 رکاوٹ بننے والے حکمرانوں اور ان کی حمایت کرنے والوں کے خلاف اعلان جہاد ہو گا جو مجاہدین کے لیے تنخواہ کی بجائے انفال یعنی مال غنیمت کے اصول پر بہت وسیع اور بہت با وقار ذریعہ روزگار بھی بنے گا۔ چونکہ یہ نظامِ انفال بیت المال اسٹیٹ بینک کے تحت فعال ہو گا اس لیے یہ ادارہ خارجہ پالیسی کا بھی ذمہ دار ہو گا اور اس پالیسی اور اخراجات کے لیے براہ راست عدالت احتساب کو جوابدہ ہو گا۔
 اس مال غنیمت میں وہ متحارب اور پھر مغلوب ہونے والے زیر حراست لوگ بھی شامل ہوں گے جنہیں قرآن میں ملک یمین کا نام دیا گیا ہے اور جنہیں ہماری لغت نے غلطی سے غلام لونڈیاں لکھ رکھا ہے۔ (ملاحظہ فرمایئے باب12 ’میرے پرسنل قوانین’)

٭٭٭
11۔   State within State   آزادی کی انتہا
اپنی علیحدہ ریاست
کوئی بھی شخص یا اشخاص اگر اس مملکت کے آئین سے کلی یا جزوی طور پر غیر متفق ہوتے ہیں تو ان کا حق شہریت ختم ہو جائے گا اور وہ اس مملکت میں مہمان ہو جائیں گے۔ تب اگر وہ اس مملکت میں رہنا چاہیں تو انہیں اپنی جان و مال کی حفاظت کی ذمہ داری کے لیے معاشرے کا صوابدیدی ٹیکس ادا کرنا پڑے گا۔
اگر وہ ٹیکس بھی نہ دینا چاہیں اور اپنی جان و مال کی حفاظت بھی خود کرنا چاہیں یعنی اس مملکت میں اپنے زیر عملداری علاقے کے اندر اپنی علیحدہ ریاست قائم کرنا چاہیں تو اسلام کے نظام لا اکراہ کے مطابق انہیں اس سے روکا نہیں جا سکتا تاہم انہیں یہ یاد رکھنا ہو گا کہ وہ اپنی سٹیٹ کے کسی شہری کو "ہجرت کر کے اسلامی مملکت میں آنے سے" نہیں روک سکتے۔
اگر انہوں نے ایسا کیا تو ان پر حملہ کر دیا جائے گا اور اگر وہ متحارب ہوئے تو ان کے املاک مال غنیمت تصور ہوں گے اور انہیں وہ ملک یمین بنا لیا جائے گا جسے غلطی سے غلام کہا جاتا ہے (اس ملک یمین کے تصور کی اجمالی وضاحت کے لیے 'میرے پرسنل قوانین' کے عنوان سے پیش کیا گیا تصور باب12 ملاحظہ فرمایا جا سکتا ہے)۔
اس آزادی کی بہت بڑی حکمت، تریاق
چونکہ مملکت میں اظہار و ابلاغ کی مکمل آزادی ہو گی اس لیے مملکت کے اندر شہریوں کے لیے اپنی علیحدہ ریاست قائم کرنے کی یہ آزادی اس لیے بھی ضروری ہے کہ اگر کسی وقت خود اسلامی فلاحی ریاست ہی کسی سازش کی شکار ہو کر مسئولیت اور اجماع امت سے بے نیاز ہو کر گمراہ کن طاغوتی راستے کی طرف مائل ہونے لگے تو مخلص لوگوں کے لیے علیحدہ حقیقی اسلامی ریاست کا قیام دشوار نہ ہو۔
٭٭٭
12۔   میرے پرسنل قوانین
میرے پرسنل قوانین کیا ہوں گے؟ ایک مثال:

اگر مجھے اپنی زندگی میں ایسی مملکت کی شہریت کی سعادت حاصل ہوئی تو میں اپنی چار دیواری کے لیے حسب ذیل قوانین کا تعین کر کے رجسٹرڈ کرانے کا ارادہ رکھتا ہوں اور اگر عدالت احتساب میں کسی کی طرف سے ان پر اعتراض اٹھایا گیا تو ان کا دفاع کرنے کی پوری کوشش کا ارادہ رکھتا ہوں۔

 لیبر ایکٹ
میں سچے دل سے سمجھتا ہوں کہ جسے ہماری ڈکشنری Slavery یعنی نظام غلامی کہتی ہے وہ نظام شریعت اسلامیہ میں نہ کبھی جائز تھا اور نہ کبھی ہو سکتا ہے کیونکہ Slavery دراصل عربی لفظ '’عبد’' کا ترجمہ ہے اور عبدیت سوائے خالق رب العالمین کے، کسی مخلوق کے لیے جائز نہیں ہے، لیکن قرآن کا تصور ملک یمین جس کا ترجمہ غلطی سے Slavery کیا جاتا رہا، دراصل Slavery ہے ہی نہیں بلکہ یہ ایک نہایت اہم قانون ہے جو معاشرے میں کیپیٹل ازم کے زہر کے لیے تریاق کی خصوصیات کا حامل ہے اور سنہرے حروف سے لکھا جانے کے قابل ایک ایسا لیبر ایکٹ ہے جس میں فرد کی ملکیت نہیں بلکہ صرف حق استعفیٰ کی خرید و فروخت کی جاتی ہے۔ یہ ایکٹ معاشرے سے ہوس زر کو حرف غلط کی طرح مٹا دیتا ہے اور معاشرے میں اخلاقی اقدار کو کمرشل ویلیو عطا کر دیتا ہے چنانچہ پھر وہ معاشرہ وجود میں آ جاتا ہے جس میں لوگ صدقات کی رقم ہاتھ میں لے کر نکلتے ہیں اور لینے والا نہیں ملتا۔ ایسا معاشرہ اس قانونی نظام، اس لیبر ایکٹ کے علاوہ اور کسی قانون سے یا کسی اخلاقی وعظ و تبلیغ سے قطعاً جنم نہیں لے سکتا۔

میں نے اس قانون کے فہم و جستجو میں عمر کا ایک معتدبہ حصہ صرف کیا ہے اور میں سمجھتا ہوں کہ اب میں انسانیت کے سامنے اس قانون کی لفظی اور عملی ڈیمانسٹریشن کے قابل ہو گیا ہوں۔ اسی مقصد کے لیے میں اپنی چاردیواری میں اس قانون کا تعین کروں گا۔

اس قانون کی جزئیات کی وضاحت اس مختصر تحریر میں ممکن نہیں۔ تفصیل کے لیے قارئین اس موضوع پر سیر حاصل وضاحت کے لیے دوسرے مقالے ’’نوبل پرائز سے آگے’’  کی پی ڈی ایف فائل (سافٹ کاپی) بلاگ ’’www.kohesafa.blogspot.com’’ سے ڈاؤن لوڈ فرما سکتے ہیں۔ 
عائلت: عقد نکاح کی دو اقسام

نکاح ایک معاہدۂ روزگار Employment ہے جس میں مرد ایک عورت کو اپنے لیے نسل انسانی کی پیدائش کی خاطر ایمپلائی کرتا ہے اور اسے اجرت کے طور پر اپنے مساوی معیار زندگی فراہم کرتا ہے۔ اب اگر وہ عورت اس کا گھر بھی سنبھالتی ہے تو یہ معاہدۂ نکاح کے مطابق اس کی قانونی ذمہ داری نہیں ہے بلکہ اس کا ایثار ہے جس کے بدلے میں مرد اسے رفاقت اور تواضع دیتا ہے، اسے تحائف دیتا ہے، اس کو سیروتفریح کراتا ہے، اس کی دلجوئی کرتا رہتا ہے۔ عرف عام میں اسے محبت کہتے ہیں۔

اسلام میں نکاح کے دو تصورات پیش کیے گئے ہیں۔ نکاح زوجیت اور نکاح ملک یمین۔ دونوں میں عورت کی رضامندی لازم ہے اور دونوں میں ایجاب و قبول ہوتا ہے اور دونوں میں حق استعفیٰ یعنی حق مہر ادا کیا جاتا ہے۔ ملک یمین وہی نکاح ہے جسے لغت میں غلطی سے لونڈی لکھ دیا گیا حالانکہ اس میں اور نکاح زوجیت میں کچھ زیادہ فرق نہیں ہے سوائے اس کے کہ اس میں بیویوں کی تعداد کی کوئی حد نہیں ہے اور خدمات کی نوعیت تبدیل کی جا سکتی ہے یعنی اس بیوی کو عائلی خدمات سے سبکدوش کر کے کوئی دوسری ذمہ داری دی جا سکتی ہے، یہاں تک کہ اس کی غیر عائلی خدمات کسی دوسرے فرد کو متعینہ شرائط پر منتقل بھی کی جا سکتی ہیں جیسے فٹ بال یا کرکٹ کے کھلاڑیوں کے ساتھ مختلف سپورٹس کلبوں کے معاہدے ہوتے ہیں۔ یہ عائلی معاہدہ کسی بھی اعتبار سے اس تصور سے کوئی مماثلت نہیں رکھتا جسے Slavery یا لونڈیاں کہا جاتا ہے۔

میں سمجھتا ہوں کہ نکاح ثانی اور طلاق، دونوں کو قانوناً  آسان اور سادہ بنایا جائے جیسا کہ قرآن سے واضح ہے، تو معاشرے سے بدکاری معدوم ہو سکتی ہے اور اگر انہیں مشکل کر دیا جائے تو اس کے نتیجے میں جنسی جرائم میں اضافہ ہوتا ہے۔ اس لیے میں اپنی چار دیواری کے پرسنل قوانین میں نکاح کے ساتھ ساتھ طلاق کو بھی اور اس طلاق کے ازالے یعنی نکاح اور تعدد ازواج کو بھی آسان اور سہل مدون کروں گا اور اس سلسلے میں کسی فرد واحد کے اجتہاد کو حجت نہیں مانوں گا۔
تعزیرات
قرآن میں جو تعزیرات بیان ہوئی ہیں ان کے مقاصد میں سب سے اہم پہلو '’نَکَالُ'’ یعنی عبرت کا پہلو ہے(المائدہ:38)۔ اس لیے میں ہر اس سزا کو جاری رکھنا چاہوں گا جس کے باعث مجرم معاشرے کے لیے ذریعہ عبرت بن جائے۔ اس لیے میں تعزیرات کی آیات کو محکمات میں گنتا ہوں اور ہاتھ کاٹنے سے مراد ہاتھ کو یا اس کے نمایاں حصے کو جسم سے علیحدہ کرنا ہی درست مانتا ہوں تاکہ مجرم عمر بھر کے لیے معاشرے میں نشان عبرت بن کر جیے۔ چھوٹے جرائم کی سزا میں جرمانے کی بجائے مجرم کو جسمانی طور پر سرعام زد و کوب کیا جانا درست سمجھتا ہوں تاکہ اس کی درگت معاشرے کو یاد رہے اور انٹرنیٹ پر اس کی ویڈیو دستیاب رہے تاکہ باعث عبرت بنی رہے۔ اگر مجھے قدرت نے ایسا موقع دیا تو میں اپنی چاردیواری میں نفاذ کے لیے اسی اصول پر تعزیرات مرتب کروں گا اور قرآن کے اس اصول کا بھی اطلاق کروں گا کہ اگر مکرمین و مقربین میں سے کوئی شخص جرم کرے گا تو اس کے لیے دگنی سزا ہو گی۔ (قرآن میں کہا گیا ہے کہ نبی کے گھر والوں کے لیے دگنی سزا ہے۔)
www.kohesafa.blogspot.com  کوہِ صفا ڈاٹ بلاگ سپاٹ ڈاٹ کوم
( یہ کتاب ایک دوسری کتاب ’نوبل پرائز سے آگے‘ ’تحریک تحفظ‘ کے مدیر مسئول کی آئی ڈی سے حاصل ہوئی تھی،  اس وقت کوہ صفا نامی بلاگ حیات تھا۔ اب یہ بھی مرحوم ہو چکا۔  ا ع)
تدوین اور ای بک کی تشکیل :اعجاز عبید

